
Монгол Улсын Их Хурлын 2016 оны хаврын ээлжит чуулганы Эдийн засгийн байнгын хорооны 04 дүгээр сарын 19-ний өдөр
 /Мягмар гараг/-ийн хуралдааны гар тэмдэглэл

Эдийн засгийн байнгын хорооны дарга Ц.Баярсайхан ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 14 минутад Төрийн ордны “Г” танхимд эхлэв.

Чөлөөтэй: Н.Батцэрэг, Д.Ганбат;


Тасалсан: Х.Болорчулуун, С.Бямбацогт, Ц.Даваасүрэн, С.Дэмбэрэл, Ц.Нямдорж. 

Нэг. Монгол Улсын Засгийн газар болон Бүгд Найрамдах Энэтхэг Улсын Экспорт- Импортын банк хооронд байгуулах Зээлийн хэлэлцээрийг зөвшилцөх тухай /Засгийн газар 2016.04.14-ний өдөр өргөн мэдүүлсэн, зөвшилцөх, санал, дүгнэлт Аюулгүй байдал, гадаад бодлогын байнгын хороонд хүргүүлнэ/

Хэлэлцэж буй асуудалтай холбогдуулан Сангийн яамны Хөгжлийн санхүүжилт, өрийн удирдлагын газрын дарга Б.Гантулга, мөн газрын Зээл, Тусламжийн бодлогын хэлтсийн дарга М.Аясгалан, мөн хэлтсийн мэргэжилтэн Д.Өлзийсайхан нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Д.Мягмарцэрэн, референт Г.Баярмаа нар байлцав. 

Хууль санаачлагчийн илтгэлийг Эрчим хүчний сайд Д.Зоригт танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Д.Бат-Эрдэнэ, А.Тлейхан, Д.Ганхуяг нарын тавьсан асуултад Сангийн сайд Б.Болор, Сангийн яамны Хөгжлийн санхүүжилт, өрийн удирдлагын газрын дарга Б.Гантулга нар хариулж, тайлбар хийв. 

Улсын Их Хурлын гишүүн Д.Бат-Эрдэнэ, Н.Батбаяр, А.Тлейхан, С.Оюун, Ц.Баярсайхан нар үг хэлэв.


 Монгол Улсын Засгийн газар болон Бүгд Найрамдах Энэтхэг Улсын Экспорт-Импортын банк хооронд байгуулах Зээлийн хэлэлцээрийн зөвшилцөх асуудлыг түр хойшлуулав.

Уг асуудлыг 10 цаг 41 минутад хэлэлцэж дуусав. 

Хоёр. “Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлт” /Засгийн газар 2016.03.31-ний өдөр өргөн мэдүүлсэн/

Хэлэлцэж буй асуудалтай холбогдуулан Эрчим хүчний сайд Д.Зоригт, Монгол Улсын Ерөнхий аудитор А.Зангад, Аж үйлдвэрийн яамны төрийн нарийн бичгийн дарга Д.Нямхүү, Барилга, хот байгуулалтын яамны төрийн нарийн бичгийн даргын үүргийг түр орлон гүйцэтгэгч М.Болортуяа, Үндэсний аудитын газрын дэд дарга Б.Баттуяа, Засгийн газрын Хэрэг эрхлэх газрын Хяналт, шалгалт, үнэлгээ, дотоод аудитын газрын дарга Б.Ганбат, Засгийн газрын Хэрэг эрхлэх газрын Хяналт, шалгалт, үнэлгээ, дотоод аудитын газрын референт С.Нямбаяр,  Үндэсний аудитын газрын Гүйцэтгэлийн аудитын газрын ахлах аудитор Ж.Эрдэнэ, Үндэсний аудитын газрын менежер Д.Баттулга, Аж үйлдвэрийн яамны Төмөрлөгийн үйлдвэрлэлийн хэлтсийн дарга И.Болд, Барилга, хот байгуулалтын яамны Барилга, нийтийн аж ахуйн бодлогын газрын дарга Л.Чинзориг, Барилга, хот байгуулалтын яамны Хот байгуулалт, газрын харилцааны газрын дарга Б.Ууганбаяр, Барилга, хот байгуулалтын яамны Хөрөнгө оруулалтын хэлтсийн дарга Ж.Бурмаа, Сангийн яамны Макро эдийн засгийн бодлогын хэлтсийн дарга Ч.Отгонбаяр, Сангийн яамны Хөгжлийн бодлого, төлөвлөлтийн хэлтсийн дарга Ч.Тавинжил, Уул уурхайн яамны Хяналт-шинжилгээ, үнэлгээ, дотоод аудитын газрын дарга Д.Жавхланболд, Эрчим хүчний яамны Хяналт-шинжилгээ, үнэлгээ, дотоод аудитын газрын дарга Б.Сандуйжав, Эрчим хүчний яамны Санхүү, хөрөнгө оруулалтын газрын дарга Б.Ганхөлөг, Сангийн яамны Макро эдийн засгийн бодлогын хэлтсийн мэргэжилтэн Ж.Ганбаяр, Аж үйлдвэрийн яамны Хяналт-шинжилгээ, үнэлгээ, дотоод аудитын газрын мэргэжилтэн Э.Лхамгэрэл,  Сангийн яамны ахлах мэргэжилтэн Х.Оюунцэцэг нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Ц.Цэрэн, референт Н.Эрдэнэцэцэг, Хяналт үнэлгээний хэлтсийн дарга Л.Энхтуяа, зөвлөх Г.Билгээ нар байлцав. 

“Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлт”-ийн танилцуулгыг Эрчим хүчний сайд Д.Зоригт, Үндэсний аудитын газрын дүгнэлтийг Ерөнхий аудитор А.Зангад, ажлын хэсгийн дүгнэлтийг Улсын Их Хурлын гишүүн, ажлын хэсгийн ахлагч С.Одонтуяа нар танилцуулав.

Танилцуулга болон ажлын хэсгийн дүгнэлттэй холбогдуулан А.Тлейхан, Д.Ганхуяг, Ж.Батсуурь нарын тавьсан асуултад Сангийн яамны Эдийн засгийн бодлогын газрын дарга Г.Батхүрэл, Монгол Улсын Ерөнхий аудитор А.Зангад,  Үндэсний аудитын газрын Гүйцэтгэлийн аудитын газрын ахлах аудитор Ж.Эрдэнэ, Уул уурхайн яамны Хяналт-шинжилгээ, үнэлгээ, дотоод аудитын газрын дарга Д.Жавхланболд, Эрчим хүчний яамны Хяналт-шинжилгээ, үнэлгээ, дотоод аудитын газрын дарга Б.Сандуйжав нар хариулж, тайлбар хийв.

Улсын Их Хурлын гишүүн А.Тлейхан, С.Одонтуяа нар үг хэлэв.

“Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлт”-ийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 


Зөвшөөрсөн:             12
           Татгалзсан:                 0
           Бүгд:                          12
           100.0 хувийн саналаар дэмжигдлээ.

Уг асуудлыг 11 цаг 49 минутад хэлэлцэж дуусав. 


Гурав. “Тогтоолуудад өөрчлөлт оруулах тухай” Улсын Их Хурлын тогтоолын төсөл /Засгийн газар 2016.04.12-ны өдөр өргөн мэдүүлсэн, хэлэлцэх эсэх/ 

Хэлэлцэж буй асуудалтай холбогдуулан Хүнс, хөдөө аж ахуйн яамны төрийн нарийн бичгийн дарга Н.Ариунболд, мөн яамны Санхүү, эдийн засгийн хэлтсийн дарга Б.Цогбадрах, Мал хамгаалах сангийн ахлах мэргэжилтэн Б.Ганзориг нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Л.Батмөнх, референт Г.Баярмаа нар байлцав. 

Хууль санаачлагчийн илтгэлийг Эрчим хүчний сайд Д.Зоригт танилцуулав.

Хууль санаачлагчийн илтгэлтэй холбогдуулан Улсын Их Хурлын  гишүүн А.Тлейханы тавьсан асуултад  Хүнс, хөдөө аж ахуйн яамны төрийн нарийн бичгийн дарга Н.Ариунболд хариулж, тайлбар хийв. 

Улсын Их Хурлын гишүүдээс үг гараагүй болно.

Ц.Баярсайхан: -“Тогтоолуудад өөрчлөлт оруулах тухай” Улсын Их Хурлын тогтоолын төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 


Зөвшөөрсөн:             12
           Татгалзсан:                 0
           Бүгд:                          12
           100.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Бат-Эрдэнэ Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 1 цаг 56 минут үргэлжилж, 19 гишүүнээс 12  гишүүн ирж, 63.1 хувийн ирцтэйгээр 12 цаг 10 минутад өндөрлөв.

Тэмдэглэлтэй танилцсан:

ЭДИЙН ЗАСГИЙН БАЙНГЫН 


ХОРООНЫ ДАРГА 




          Ц.БАЯРСАЙХАН

Тэмдэглэл хөтөлсөн:


ПРОТОКОЛЫН АЛБАНЫ 


ШИНЖЭЭЧ






          М.НОМИНДУЛАМ
МОНГОЛ УЛСЫН ИХ ХУРЛЫН 2016 ОНЫ ХАВРЫН ЭЭЛЖИТ ЧУУЛГАНЫ

ЭДИЙН ЗАСГИЙН БАЙНГЫН ХОРООНЫ 04 ДҮГЭЭР САРЫН 19-НИЙ 

ӨДӨР /МЯГМАР ГАРАГ/-ИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Ц.Баярсайхан: -Эрхэм гишүүдийн өглөөний амгаланг айлтгая. Байнгын хорооны хуралдаанд ирвэл зохих 19 гишүүнээс 10 гишүүн хүрэлцэн ирж, ирц 52.6 хувьтай боллоо. 2016 оны 04 дүгээр сарын 19-ний өдрийн Эдийн засгийн байнгын хорооны хуралдааныг нээснийг мэдэгдье. Хуралдаанаар хэлэлцэх асуудлыг танилцуулъя. 


1.Монгол Улсын Засгийн газар болон Бүгд Найрамдах Энэтхэг Улсын Экспорт-Импортын банк хооронд байгуулах Зээлийн хэлэлцээрийн зөвшилцөх асуудлыг хэлэлцэнэ. 


2.Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлт


3.”Тогтоолуудад өөрчлөлт оруулах тухай” Улсын Их Хурлын тогтоолын төслийг хэлэлцэх эсэх гэсэн ийм гурван асуудал хэлэлцэхээр төлөвлөж байна. 


Өчигдөр Эрдэс баялгийн салбарын ил тод байдлын тухай хуулийн төслийн болон Санхүүгийн зохицуулах хорооны 2015 оны үйл ажиллагааны тайланг хэлэлцүүлэгт бэлтгэх ажлын хэсгүүдийн хуралдаан тодорхой шалтгааны улмаас хойшлогдсон байгаа. Тийм учраас асуудлыг хасаад эхний гурван асуудлыг  хэлэлцэх саналтай байна. Гишүүдэд хэлэлцэх асуудлаар санал байна уу? Алга байна. Хэлэлцэх асуудлаа баталъя. 

Нэг. Монгол Улсын Засгийн газар болон Бүгд Найрамдах Энэтхэг Улсын Экспорт- Импортын банк хооронд байгуулах Зээлийн хэлэлцээрийг зөвшилцөх тухай /Засгийн газар 2016.04.14-ний өдөр өргөн мэдүүлсэн, зөвшилцөх, санал, дүгнэлт Аюулгүй байдал, гадаад бодлогын байнгын хороонд хүргүүлнэ/


Зээлийн хэлэлцээрийн төслийг танилцуулна. Танилцуулгыг Засгийн газрын гишүүн, Эрчим хүчний сайд Зоригт хийнэ. Зоригт сайдын микрофон.


Д.Зоригт: -Улсын Их Хурлын Байнгын хорооны дарга, эрхэм гишүүд ээ,


Бүгд Найрамдах Энэтхэг Улсын Ерөнхий сайд Нарендра Монди 2015 оны 05 дугаар сарын 16, 17-ны өдрүүдэд Монгол Улсад төрийн айлчлал хийх үеэр 1 тэрбум ам.долларын зээл олгох тухай мэдэгдсэн билээ. 


Энэхүү зээлийн хэлэлцээрийг дараах нөхцөлөөр байгуулахаар Энэтхэгийн талтай тохиролцоод байна. Нэгдүгээрт, зээлийн хүү жилийн 1.75, зээлийн хугацаа 20 жил, зээлийн үндсэн төлбөрөөс чөлөөлөгдөх хугацаа 5 жил. Мөн төслийн санхүүжилтийн хэмжээнээс хамаарч 200 сая ам.доллараас дээш дэд бүтцийн төсөлд 100 сая ам.доллараас дээш стратегийн ач холбогдол бүхий төслүүдийн зээлийн хугацаа 25 жил, зээлийн үндсэн төлбөрөөс чөлөөлөгдөх хугацаа 7 жил байна.


Монгол Улсын Засгийн газар, Бүгд Найрамдах Энэтхэг Улсын Экспорт-Импортын банк хооронд байгуулах Зээлийн ерөнхий хэлэлцээр байгуулагдсаны дараа төслийн гэрээ байгуулахаар тохиролцсон бөгөөд энэ нь төсөл хэрэгжүүлэх процедурыг хөнгөвчлөх юм. Энэтхэгийн зээлийн хөрөнгөөр хэрэгжүүлэхээр том хөрөнгө оруулалт шаардагдах нийгэм, эдийн засгийн өгөөжийг харгалзах, төмөр замын төслийг хэрэгжүүлэхээр Засгийн газрын 2016 оны 03 дугаар сарын 21-ний өдрийн хуралдаанаар шийдвэрлэсний дагуу зээлийн хэлэлцээрт тусгаад байна. Зээлийн хэлэлцээрийн төслийг Засгийн газрын 2016 оны 04 дүгээр сарын 11-ний өдрийн хуралдаанаар хэлэлцэн дэмжиж, Улсын Их Хурлын холбогдох Байнгын хороодтой зөвшилцөхөөр тогтсон билээ. Иймд энэ асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа. 


Ц.Баярсайхан: -Ажлын хэсгийг танилцуулъя. Сангийн яамны Хөгжлийн санхүүжилт, өрийн удирдлагын газрын дарга Гантулга, Сангийн яамны Хөгжлийн санхүүжилт, өрийн удирдлагын газрын Зээл, Тусламжийн бодлогын хэлтсийн дарга Аясгалан, мөн хэлтсийн мэргэжилтэн Өлзийсайхан ийм хүмүүс оролцож байна. 


Зээлийн хэлэлцээртэй холбогдуулан асуулттай гишүүдийн нэрийг авъя. Тлейхан гишүүнээр асуултыг тасаллаа. Бат-Эрдэнэ гишүүн асууя. Болор сайд асуултад хариулна шүү. Картаа хийж байгаарай.


Д.Бат-Эрдэнэ: -Та бүгдийн өглөөний амар амгаланг эрж мэндчилье. Тэгэхээр 1 тэрбум долларын асуудал яригдаж байна. Энэ өр үү, зээл үү? Би өрийн удирдлагын газрын даргаас асууж байгаа юм. Мөн ажлын хэсгийнхнээс. Хэзээ энэ өр болох вэ? Тэгэхээр Монгол Улсын зээл хэд байгаа юм бэ, өр хэд байгаа юм бэ? Энэ асуудал хэзээ өр болох юм бэ? Ямарваа нэг асуудлыг бид нар чинь улс төржөөд зээл болгоны өр болгоод явчихлаа. Тэгэхээр зээл, өрийн асуудлыг ялгаж ойлгодог асуудлыг бид нар сайн ярьж, үүн дээрээсээ тодорхойлохгүй бол дахиад өрийн асуудлыг нэмлээ гэж ярина шүү дээ. Тэгэхээр зээл авч чадаж байна гэдэг бол тухайн зээлдэгчийн чадамж боломж чадварыг илэрхийлж байдаг. Тэгэхээр энэ зээлийг өрөнд нэмэгдээд явчихлаа гэж яригдах уу, яах вэ? Хэзээ энэ өр болох вэ? Мөн Монгол Улсын өр тийм болчихлоо гээд байдаг энэ ямар бүртгэлтэй байдаг юм бэ? Зээл нь хэд байдаг юм бэ, өр нь хэд байдаг юм бэ? 


Ц.Баярсайхан: -Болор сайд, хэн хариулах вэ? Гантулга.


Б.Гантулга: -Эрхэм гишүүний асуултад хариулъя Гантулга Сангийн яамны Хөгжлийн санхүүжилт, өрийн удирдлагын газрын дарга. Бид нар Энэтхэгтэй байгуулах ерөнхий зээлийн хэлэлцээр ярьж байгаа юм. Энэ нь зээл. Энэхүү зээлийг ашигласны дараа үүсэх дүнг бид нар өр гэж хэлж байгаа. Буцаан төлөгдөх хүртэл хугацаанд. Тэгэхээр одоо зээл ярьж байна, зээл ашигласны дараа өр болж хувирна Засгийн газрын. Зээлийн ашиглалт гарснаар, одоо бид нар 1 тэрбумын зээлийн гэрээ гэж зээл ярьж байгаа. Яг ашиглалт гараад 1 тэрбум доллараас бодитоор ашиглалт аваад гарсны дараа хуримтлагдсан хэмжээгээр нь бид нар өр гэж хэлж байгаа юм. Банкны зээлийн ашиглалттай адилхан. 


Ц.Баярсайхан: -Бат-Эрдэнэ гишүүн. Болор гишүүний картыг авчирч өгөөрэй. Ганхуяг гишүүн асууя.


Д.Ганхуяг: -Саяын асуултыг үргэлжлүүлээд асууя. Ер нь бол зээл, өр гээд хоёр үг байгаад байгаа шүү дээ. Хоёулаа адилхан болоод байгаа. Үүнийг нэг ойлгомжтой болгож хэлж өгөхгүй бол Сангийн яам, холбогдох хуульд өөрчлөлт оруулсан ч болно шүү дээ. Зээл аваад хугацаанд нь төлж чадахаа байвал өр гэж л уламжлалт бид нарын ойлголтоор ийм байдаг шүү дээ. Тэгээд өөрөөр  хэлбэл ийм асуудал үүсээд байна. Хамгийн гол нь нийт авсан  зээлийг хүн амд хуваагаад 15 сая гэдэг ч юм уу, ийм тоо гаргаж ирээд тэгээд олон түмнийг чинь байнга айлгаад болохоо байлаа шүү дээ. Олон улсын түвшинд хойд Солонгос пуужин хөөргөнө, атомын бөмбөг тавина гэдэгтэй адилхан ийм болоод байна. Эхлээд нэг зүйл тодруулъя. Өнөөдрийн Монгол Улсын нийт авсан зээлийн хэдэн хувь нь хувийн хэвшлийнх байгаа юм бэ? Сангийн яам, Монголбанк нэг тоотой байгаа байх гэж ойлгож байгаа юм. Ер нь 74.5 хувь нь хувийн хэвшлийнх байна гээд байгаа шүү дээ. Тэгэхээр бид нар зах зээлийн нийгэмд шилжсэнээр хувийн хэвшлийн авсан өр дамжуулан хувийн  хэвшилд зээлдүүлсэн өрийг хувийн хэвшил өөрөө төлнө гэж ойлгоод байгаа шүү дээ. Өөрөөр хэлбэл, хувийн компанийн авсан зээлийг татвар төлөгчдийн хөрөнгөөр төлүүлнэ гэж болохгүй. Энэ бол шударга бус гэж ойлгож байгаа. Үүн дээр нэг мөр сайн тодруулга хийж өгөөч. 


Хоёрдугаарт, уул уурхай, төмөр зам, эрчим хүчний салбарт авч байгаа зээл бол улсын зээлд хамаарахгүй гэсэн ийм эрх зүйн орчинтой байгаа байх. Төсвийн тухай хууль, Төсвийн тогтвортой байдлын тухай хуульд зааснаар бол Монгол Улсын нийт зээл ДНБ-ий 58.3 хувь байгаа байх. Энэ бол төмөр замд аваад төмөр зам өөрөө энэ зээлээ хугацаанд нь төлнө гэсэн ухагдахуунаар явж байна уу гэж тодруулах хэрэгтэй байна. Хоёрдугаарт, Засгийн газраас аль төмөр замдаа оруулах гэж байгаа юм бэ, аль төмөр замдаа авч байгаа зээл юм бэ? Төмөр зам өөрөө улсын өрөнд тооцогдохгүй, төмөр зам төлөх тохиолдолд бол энэ зээлийг хөрөнгө оруулалтаа нөхөх боломжтой төсөлд оруулах ёстой. Төмөр зам ч байсан, эрчим хүч ч байсан. Тийм учраас аль төмөр зам юм бэ, түүний ашгийн тооцоо, хөрөнгө оруулалтаа нөхөх тооцоо гарсан уу гэдэг ийм зүйлийг тодруулах гэсэн юм. 


Ц.Баярсайхан: -Болор сайд хариулъя. Тэгэхээр өрийн асуудлаар улс төрийн юм яриад яах вэ, бодитойгоор Энэтхэг Улсын Ерөнхий сайд ирээд ийм зээл амласан. Энэ зээлийг бид нар авах ёстой байх. Харин авахдаа юунд ашиглах юм бэ, хамгийн үр өгөөжтэй зүйлдээ нэн шаардлагатай зүйлдээ зарцуулах байх. Болор сайд хариулъя. Түрүүчийн асуултад тодотгол өгөөрэй.


Б.Болор: -Эрхэм гишүүдэд өглөөний мэнд хүргэе. Тэгэхээр Энэтхэгийн зээлийн асуудал яригдаж байгаа л даа. Энэ бол нэн хөнгөлөлттэй ийм зээл байгаа шүү дээ. Үүнийг бид нар авах нь зүйтэй. Тэгэхээр 20 жилийн хугацаатай үндсэн төлбөрөөс чөлөөлөгдөх хугацаа 5 жил, жилийн хүү 1.75 хувийн хүүтэй ийм зээл байгаа юм. Тийм учраас үүнийг эрхэм  гишүүд маань бага улс төржүүлээч гэж хүсмээр байгаа юм. Манай талаас тавьсан нэлээн олон саналууд тавьж явсан. Тэгэхдээ Энэтхэгийн талтай очиж уулзаж яриа хэлэлцээр хийсний үндсэн дээр ер нь олон салбар руу явах юм бол хугацааны хувьд хэцүү болох юм байна гэж яригдсан учраас төмөр замын бүтээн байгуулалтад авъя гэсэн ийм тохиролцоонд хүрээд Их Хурлаар соёрхон батлуулах гээд орж байна. Энэ зээлийн хэлэлцээрийг удахгүй 4 сарын сүүл гэхэд хийх ийм зорилготой ажиллаж байгаа юм. Ер нь төмөр замын салбарт энэ хөрөнгө оруулалтыг хийснээр Өрийн удирдлагын тухай хуулиар бол өрийн хязгаарт орохгүйгээр байгаа гэж та бүхэндээ хэлмээр байна. Өр зээлийн хувьд сая өнгөрсөн 5 өдрийн чуулган дээр маргаан дагуулсан зүйл гарсан. Бид тодорхой хэмжээнд хуульдаа өөрчлөлт оруулж энэ томьёоллыг нэг тийш нь болгох нь зүйтэй юм гэж үзэж байгаа. Баярлалаа. 


Ц.Баярсайхан: -Ганхуяг гишүүний асуусан төмөр замын аль хэсэгтэй оруулах юм бэ, тэгээд хөрөнгө оруулалтаа нөхөх чадвар нь ямар байгаа юм бэ гэж асуусан. Болор, ажлын хэсгийн микрофон өгөөрэй.


Б.Болор: -Улсын Их Хурлын гишүүдийн шийдэх асуудал л даа. Ер нь төмөр зам руугаа хийгээд явахад үр өгөөжөө өгөх юм гэж салбарын яамнаас үзсэн учраас энэ зээлийг төмөр замын салбартаа хийе. Үүгээрээ экспортыг дэмжих ийм бодлого баримтлах боломж гарч байгаа юм гэж үзэж байгаа юм. 


Ц.Баярсайхан: -Ганхуяг гишүүн тодруулъя. Тлейхан гишүүн асууя.


А.Тлейхан: -Баярлалаа. Хэд хэдэн асуудал байна. Нэгдүгээрт, энэ бол бага хэмжээний мөнгө биш, 1 тэрбум долларын зээл юм байна. Нөхцөл бол сайн байна л даа, жилийн 1.75, 20 жилийн хугацаатай. Би энэ зээлийг авах ёстой гэсэн байр суурьтай байна. Бид өнөөдөр эдийн засаг хүнд байгаа үед авч ашиглах ёстой. Тэгэхдээ авах гэж байгаа юм маань ганцхан төмөр зам гэж бичсэн байх юм. Чухам аль хэсгийг нь барих гээд байгаа юм бэ төмөр замын, тэр зураг нь хаана байна вэ, хэдэн километр төмөр зам барих юм бэ, нарийн тооцоо, ажлын эзлэх юмтай танилцмаар байна, бүдүүн бааргаар төмөр зам гэж тавимааргүй байна. Эсвэл барьж чадахгүй байгаа экспортын төмөр зам Тавантолгойгоос Гашуун сухайт уруу төмөр зам барих гээд байгаа юм уу, эсвэл өөр юм барих гээд байгаа юм уу? Юу юм бэ гэдгийг нь тодруулж өгөөч. Тэгвэл дэмжмээр байна. 


Хоёрдугаарт, зээлийн эргэн төлөх тооцоо хаана байна вэ? Энэ бүтээн байгуулалт маань хэдийд эхлэх юм бэ, хэзээ дуусах юм бэ? Энэ түрүүн хэлж байна л даа эрчим хүч, төмөр замд авах зээлийг өрийн таазанд орохгүй гээд. Бид нар тийм хууль баталсан. Гэхдээ өөрөө өөрийгөө хаах төсөвт дарамт болохгүй байх баталгаа хаана байна вэ? Тооцоо нь хаана байна вэ? Үүнийг тодруулж байж асуудал ярихгүй бол энэ дэмжигдэхгүй. Ийм бүдүүн бааргийн юм. Харин үүнийг хариулж чадахгүй бол дахин хугацаа өгөөд тодруулж Эдийн засгийн байнгын хороонд ойлгомжтой болгож оруулахгүй бол энэ дэмжигдэхгүй. Тийм учраас үүнийгээ тодруулах хэрэгтэй гэсэн ийм байр суурьтай байна. Ийм байдлаар явахгүй байх гэж бодож байна. Эхлээд асуултдаа хариулт авъя. Үүнийг ямар нэгэн улс төр болгож болохгүй, үүнийг улс төржүүлэх тухай яриад байна. Бидний хэн нь ч улс төржүүлэх тухай яриагүй шүү дээ. Өөрсдөө эхлээд өр юм уу, зээл юм уу гээд яриад байгаа нь надад таалагдахгүй байна. Бид нар мэргэжлийн Байнгын хороо учраас мэргэжлийн Байнгын хороо мэргэжлийн үүднээс дүгнэлт гаргаад явуулах ёстой гэсэн байр суурьтай байгаа юм. Эхлээд асуултад хариулъя. Дараа нь саналаа хэлнэ. 


Ц.Баярсайхан: -Тлейхан гишүүний асуултад Болор сайд. Өөр төмөр замын тооцоо юмаа мэдэж байгаа хүмүүс байгаа юм уу? Тарааж өгсөн материал дээр төмөр замд гэж байгаа болохоос хэдэн километр төмөр зам, ямар чиглэл гэдэг нь алга байна. Болор сайд ажлын хэсэг.


Б.Болор: -Тэгэхээр Зам, тээврийн яамнаас уг нь төлөөлөл оруулах нь зөв байсан юм байна. Яг нарийн аль төмөр зам, хаашаа гэдэг ТЭЗҮ нь энэ зээлийн хэлэлцээр хийгдсэний дараа Энэтхэгийн тал хийх юм. Тэгээд хаана гэж ярьсан хамгийн нарийн хаашаа төмөр зам, аль төмөр зам гэдэг энэ тал дээрээ Зам, тээврийн яамнаас илүү тайлбар өгөх байх. Бидэнд  Сангийн яам дээр тэр энэ гэсэн тийм зүйл алга байна. 


Ц.Баярсайхан: -Тлейхан гишүүн тодруулъя.


А.Тлейхан: -Тэгэхээр энэ чинь бид нар ямар ч баримжаагүй юманд зээл өгөх тухай асуудал ярьж байна шүү дээ, ТЭЗҮ нь ч батлагдаагүй тухай ярьж байна шүү дээ. ТЭЗҮ гараагүй байхад нь ямар юмны хөрөнгө оруулалт  хийх юм бэ? Юун хэлэлцээр яриад байгаа юм бэ? Бид нар ТЭЗҮ-ээ бэлэн байлгаж л хөрөнгө оруулалтаа авдаг хууль чинь тийм биз дээ. Ийм юманд цаг алдах хэрэг байна уу? Үүнийгээ тодруулж байж  хэлэлцье. Хамаагүй оройн цагаар ч хэлэлцье. Энэ ийм байдалтай цаашаа явахгүй байх. 


Ц.Баярсайхан: -Гишүүд асуулт асууж, хариулт авлаа. Саналаа  хэлэх үү? Санал хэлэх гишүүд байна уу? Батбаяр гишүүнээр санал тасаллаа. Бат-Эрдэнэ гишүүн, Батсуурь.


Д.Бат-Эрдэнэ: -Ийм хөнгөлөлттэй удаан хугацааны зээлийг бол Монгол авах ёстой. Дэмжиж байгаа. Ийм зээлийг өгье гэдэг маань зээлдэгч орон нь зээл авч байгаа орны чадамжийг харж байгаад өгч байгаа асуудал байгаа. Тэгэхээр энэ асуудлыг бид нар ямар  нэгэн хэлэлцээрийн явцад нь энэ асуудлууд төслүүд нь гарч ирээд хийгдэх байх гэж бодож байгаа. Гэхдээ энэ төслүүдийг хэлэлцэж байх явцдаа зээл гэж юу юм бэ, өр гэж юу вэ гэдэг нэг ойлголттой болгохгүй бол энэ зээл үү, өр үү гэж ярихаа аль аль талаасаа үүнийг улс төр болж байна гэж хаах гээд байдаг асуудлаа зогсоох хэрэгтэй. Энэ бол 20 жилийн дараа өр болно уу гэхээс одоо энэ чинь зээл. Ямарваа нэг бизнесийг ил далд эрхэлж байгаа хүмүүс зээл өрийн ялгааг цөмөөрөө мэдэж байгаа. Тэгээд Монгол Улсын хэмжээнд байгаа зээлийн асуудлыг өр болгодог асуудлыг бид нар нэг мөр болгохгүй бол сүүлдээ энэ дээр маргалдаад утгагүй байдал руу орох гээд байна. Зээл өгөөд ашигласнаасаа эхлээд өр гэсэн ойлголт бичиг цаасан дээр байдаг ажлын хэсгийн залуу хариулж байгаа нь мэдээж тийм эрх зүйн орчин, бичиг цаас нь байгаа учраас тэгж байгаа л даа. Тэгээд энэ бичиг цаасыг манай Байнгын хороо анхаарч үзэхгүй юм бол гаднаас зээл авах асуудал хаагдана. Монгол Улс өнөөдөр зээлгүйгээр аятайхан нөхцөлтэй зээл авахгүйгээр цаашаа амьдрах, эдийн засгаа өөд нь татах боломж ойрын үед байхгүй байгаа. Үүнийг харин Монголын улс төрчид ялангуяа манай Эдийн засгийн байнгын хороо хөнгөлөлттэй удаан хугацааны зээлүүд дээр онцгой анхаарч дэмжих ёстой. Харин зөв явцад нь цаашид энэ удаа зөвшилцөж дэмжээд, явцдаа ямар төсөлд хэрэглэх юм бэ, эдийн засгийн тооцоо  нь юу байх асуудал, өр болсон үед Монгол Улс яаж төлөх юм бэ, 5 жилийн хугацаанд бага төлбөрүүд байгаа. Харин 20 жилийн дараа яаж төлөх асуудлыг аваад энд үлдээх асуудал хэрэгтэй байх гэж бодож байгаа. Ийм хөнгөлөлттэй зээлийг шууд дэмжих хэрэгтэй. 


Ц.Баярсайхан: -Тлейхан гишүүн.


А.Тлейхан: -Баярлалаа. Энэ зээлийг Монгол Улс авах ёстой. Энэ бол хөнгөлөлттэй боломжийн сайн нөхцөлтэй зээл байна л даа. Тэгэхдээ чухам яг юунд авах вэ гэдгийг маш сайн тодорхой болгох ёстой. Төмөр гэж байна, төмөр зам гэдэг маань ерөнхий ойлголт шүү дээ. Аль хэсэгт нь хэдэн километр төмөр зам барих юм бэ, тэрийгээ эргэж яаж төлөх юм бэ? Хэдий хугацаанд дуусах юм бэ, хэдийд эргэж төлөх юм бэ? 20 жилийн хугацаандаа бүрэн төлөх юм уу, эсвэл төсөвт дарамт болох юм уу, Бат-Эрдэнэ гишүүний хэлдэг шиг өр болох юм уу гэдгийг нь тодруулж байж батлахгүй бол харанхуй юм баталж болохгүй. Тийм учраас би энэ асуудлыг дэмжих өнөөдөртөө боломжгүй гэж бодож байна. Тодруулж байж дахин ярилцъя. Ийм байдлаар чуулганд очих юм бол унах нь тодорхой байна. Үүнийг хэн ч дэмжихгүй. Батбаяр гишүүн.


Н.Батбаяр: -Энэтхэгийн Засгийн газраас Монголын Засгийн газарт олгохоор зарласан 1 тэрбум долларын зээлийн асуудлыг ярьж байна л даа. Та бүхэн санаж байгаа. Өнгөрсөн жил Ерөнхий сайд Монди Монгол Улсад анх удаа айлчлаад 1 тэрбум долларын зээл олгох хүсэлтэйгээ илэрхийлсэн байгаа. Энэ бол Энэтхэгийн талын санал. Энэ асуудлыг хэлэлцэж байна. Өнөөдөр бид нар өр зээлийн асуудал хурцадсан байгаа үедээ үүнийг ярихаасаа өмнө Бат-Эрдэнэ гишүүний хэлдгээр өр зээлийнхээ ойлголтыг нэгтгэж, нийгэмдээ зөв болгох хэрэгтэй байна. Өнөөдөр Монгол Улс дааж давшгүй өрөнд орчихсон гэж ярьж байна. Тийм юм байхгүй. 21 тэрбум долларын өртэй гэж ярьж байгаа юм. Энэ бол зээл. Монголын Засгийн газарт 21 тэрбум доллараас чинь 4.9 тэрбум нь Монголын Засгийн газрынх. Бусад ь хувийн хэвшлийнх. Тэр дотроос чинь 21 тэрбум долларын чинь 3 доллар тутмын нэг нь буюу 7 тэрбум доллар нь Оюу толгойн зээл өр байгаа юм. Өнөөдрийн хэлдгээр өр, уг нь зээл шүү дээ. Энэ бүгдээ ялгаж салгахгүй яриад байгаа учраас нийгэмд буруу ойлголт төрөөд байна. Нийгэмд буруу ойлголттой үед дахиад нэг тэрбум долларын зээл ярилаа гэвэл дахиад буруу болно. Тийм учраас эхлээд өр зээлийн тухай ойлголтоо улс төр, эдийн засгийн хувьд нь ялгаж салгаж эрүүл саруул ухаанаар ярьдаг болох хэрэгтэй байна. Тэгэхгүй болохоор буруу болоод байна гэж хэлэх гэж байна. Тийм учраас өрийн тухай хууль гэдгээ өөрчлөх хэрэгтэй байна. Та бүхэн санаж байгаа бол өрийн тухай хууль биш, өглөгийн тухай хууль гэж хэлж байсан шүү дээ. Өр гэдэг бол монголчуудын утгаар юу гэсэн үг юм бэ? Хугацаандаа төлж чадахаа больсон зээлийг өр гэж хэлж байгаа шүү дээ. Тэгвэл Монголын Засгийн газарт хугацаандаа төлж чадаагүй нэг төгрөгийн ч зээл байхгүй. Энэ утгаараа аваад үзвэл бид нар өргүй, зээлтэй. Зах зээлийн нийгэмд чинь угаасаа хүн болгон зээлтэй байх системийг хэлж байгаа шүү дээ. Зээлээрээ дамжуулж тэр хүмүүсээ сайн ажилладаг, нийгэмд идэвхтэй байдаг, өөрийнхөө амьдралын төлөө өөрсдөө зүтгэдэг энэ тогтолцоог л зах зээлийн нийгэм гэж хэлж байгаа юм. Ийм байж байхад үүнийг улаан цагаан нөгөө тийш нь гуйвуулаад байгаа үйл явдлыг өөрчилж, шийдсэнийхээ дараа энэ асуудлыг ярих ёстой нэгдүгээрт улс төрийн шалтгаан нь, хоёрдугаарт гэвэл Засгийн газрын өнөөдрийн оруулж ирж байгаа асуудлууд дэндүү хангалтгүй байна. Ганц хуудас цаасан дээр төмөр зам гэсэн ганцхан үгтэй. Үүн дээрээ ямар нэгэн үндэслэл тооцоо байхгүй байгаа энэ зүйлийг өнөөдөр хэлэлцэх боломж байхгүй. Өнөөдөр хэлэлцвэл энэ асуудал унахаар байна. Тийм учраас үүнийг бид нар унагааж болохгүй. Тийм учраас үүнийг Засгийн газарт нь дахин боловсруулалт хийгээд үндэслэл тооцоо судалгаатай оруулж ир гэж хэлэх ёстой. Яагаад би ингэж хэлж байгаа юм бэ, өнөөдөр ингээд төмөр зам гэдэг ганцхан үгээр явъя гэдэг. Ингэж болохгүй. Та бүхэн мэдэж байгаа. Хятадын Засгийн газраас өмнө нь 300 сая долларын зээл, 500 сая долларын зээл гэж явсан байгаа. Тэр нь одоо хүртэл дуусаагүй. Бусад орнууд үүнийгээ аваад ашиглаад явдаг, манайх бол ашиглаж дуусаагүй байх жишээтэй. Яагаад вэ гэхээр бид нар нэг Засгийн газартай нэг юм тохирдог, дараагийн Засгийн газарт гарч ирээд нэг юм хийдэг. Ингээд өөрчилсөөр байгаад үүнийг ерөөсөө ашиглахгүй байгаа юм. Тэгээд нөгөө учраа болохоо болиод байгаа юм. Тэгэхээр Энэтхэгтэй шинэ түүх эхлэх гэж байна. Шинэ түүх эхэлж байхад ингэж гоомой эхэлж болохгүй. 


Дотооддоо бүрэн дүүрэн тохироод бүх талаас нь шүүгээд урт хугацаандаа улс төрийн утгаар, эдийн засгийнхаа хурдаар харилцан тохиролцон саналаа гаргаад тэгээд санал  тавих ёстой. Тэгж байж энэ явна. Тэгэхгүй бол дахиад буруу замаар будаа тээнэ. Тийм учраас би Болор сайд, Засгийн газрыг асуудлаа түүхий оруулж, татаад авчих. Эргэж тухтай ярилцъя гэсэн ийм санал дэвшүүлж байна. 


Ц.Баярсайхан: -Батсуурь гишүүн. Оюун гишүүн.


С.Оюун: -Баярлалаа. Байгаль орчин, ногоон хөгжлийн яаманд ажиллаж байхад бид нар Энэтхэгийн Шинэ бөгөөд сэргээгдэх эрчим хүчний яам гээд new and renewable energy гэж ярьдаг юм байна лээ. Тэр яамтай холбоо тогтоогоод сайд нь бас Монголд айлчлаад манай ажил албаны хүмүүс тийшээ хэд яваад ингэж ярилцсан юм. Сэргээгдэх эрчим хүчний чиглэлээр ялангуяа нарны коллектороор хөдөө орон нутгийн төвлөрсөн шугамд холбогдоогүй эмнэлэг, дотуур байрыг халуун устай болгох, халуун усаар халаах тийм төслүүдийг нэлээн ярьж, урьдчилсан тооцоо судалгаа юмнуудыг хийсэн юм. Дундговийн нэг хоёр сургууль дээр бид нар туршилт  хийгээд ерөнхийдөө 300 гаруй суманд чинь дотуур байрууд ихэнх нь халуун ус байхгүй тэгээд үүнийг чинь заавал нүүрсээр халаагаад эсвэл сумынхаа халуун усанд хоёр 7 хоногтоо нэг очдог биш, дотуур байрууд тэгээд эмнэлгүүдийг нарны коллектороор халаагаад халуун устай болгоё гэсэн зүйлийг нэлээн яриад байсан юм. Тэгээд уг нь Баярцогтын хариуцаж байгаа ажлын хэсэг дээр нь саналаа хүргүүлсэн юм. Тэгэхээр дараа нь Засгийн газар руу буцаад яригдахдаа энэ Энэтхэгийн Шинэ ба сэргээгдэх хүчний яамтай яригдаж байсан хөдөө орон нутгийн дотуур байр, эмнэлгийн халуун усыг халаах ийм орчин үеийн хямдхан шийдлүүдийг эрэлхийлээч гэсэн саналыг энэ Байнгын хороогоор дамжуулж оруулах гэсэн юм. 


Ц.Баярсайхан: -Гишүүд саналаа хэлж дууслаа. Тэгэхээр Байнгын хороодын гишүүдийн олонхи нэн хөнгөлөлттэй зээлийг авах нь зүйтэй гэж үзэж байна. Хамгийн гол нь зориулалт дээр ийм түүхий байдлаар шийдэж болохгүй байх гэж бодож байгаа юм. Хувийн саналаа  хэлэхэд бол манай гаднаас төвлөрүүлсэн Хөгжлийн банк дээр төвлөрүүлж байгаа зээлийн хугацаа маш богино байгаа 5 жилийн хугацаатай, 10 жилийн хугацаатай. Тэгэхээр 20 жилийн хугацаатай ийм хөнгөлөлттэй зээлийг өнөөдөр хувийн хэвшлийг дэмжих, экспортын үйлдвэрлэлийг дэмжих чиглэл рүү нь өгвөл яадаг юм бэ? Тийм учраас зээлийнхээ нөхцөлийг дахиж ярилцвал яасан юм бэ? Болор сайд, Зоригт сайд нар маань Засгийн газрынхаа түвшинд яриач. Шууд ийм маягаар алх цохивол энэ маань эргээд бидэнд тайлбарлахад хүнд болох юм. Тийм учраас зөвшилцөх асуудлыг хойшлуулъя. Энэ хугацаанд Засгийн газар үнэхээр төмөр замын ТЭЗҮ нь бэлэн, үр ашиг нь тодорхой ийм учраас авъя гэдэг тайлбараа нэмэлт байдлаар ирүүлээд Байнгын хорооны хуралдаанд хэлэлцүүлж болно. Эсвэл төслөө өөрчлөх чиглэлээр явъя. Бид Энэтхэгийн Засгийн газрын зээлийг ямар ч байсан  дэмжиж байна. Гэхдээ зөвхөн төмөр зам гээд мухар сохор хаяна гэдэг бол одоо сонгууль ойртож байна, дээр нь өрийн асуудлын талаар нэгдсэн ойлголтыг иргэддээ хүргэх чиглэлээр Засгийн газар сайн ажиллах хэрэгтэй байна. Түрүүн Батбаяр гишүүний хэлдэг тооцоо бол байгаа шүү дээ. Тэрийгээ бид нар мөшгөж янз янзаар яриад байгаа юм. Ингээд энэ асуудлыг түр хойшлуулъя. 


Хэлэлцэх асуудлын дараагийн асуудалдаа оръё. 


Хоёр. “Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлт” /Засгийн газар 2016.03.31-ний өдөр өргөн мэдүүлсэн/


Үндсэн чиглэлийн биелэлтийг хэлэлцье. Болор сайд байх ёстой шүү дээ. Баярцогт сайд байна уу? Үндсэн чиглэлийг хэлэлцэхтэй холбоотой хүмүүсийг бэлэн байлгаарай гэж хуралдааныг нээхээс өмнө бараг хэлсэн. Баярцогт сайд, Болор сайд, тэгээд холбогдох бусад сайд нар байвал зүгээр байх. Ерөнхий аудитор байх ёстой. “Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлт”-ийн танилцуулгыг Засгийн газрын гишүүн, Эрчим хүчний сайд Зоригт танилцуулна. Зоригт гишүүний микрофон. 


Д.Зоригт: -Улсын Их Хурлын Эдийн засгийн байнгын хорооны дарга, эрхэм гишүүд ээ,


Монгол Улсын Үндсэн хуулийн хорин тавдугаар зүйлийн 1 дэх хэсгийн 7, Засгийн газрын тухай хуулийн 26 дугаар зүйлийн 7 дахь хэсгийг үндэслэн Улсын Их Хурлын 2014 оны 53 дугаар тогтоолоор батлагдсан “Монгол Улсын эдийн засаг, нийгмийг 2015 онд хөгжүүлэх үндсэн чиглэл”-ийн биелэлтийг хуулийн хугацаанд гарган Засгийн газрын хуралдаанаар хэлэлцүүлэн Улсын Их Хуралд өргөн мэдүүлсний дагуу танилцуулж байна. 

Монгол Улсын эдийн засаг, нийгмийг 2015 онд хөгжүүлэх үндсэн чиглэлийн 91 арга хэмжээнд Мянганы хөгжлийн зорилтод суурилсан Үндэсний хөгжлийн цогц бодлогоос 11 хувь буюу 10 арга хэмжээ, Засгийн газрын үйл ажиллагааны хөтөлбөрөөс 67 хувь буюу 61 арга хэмжээ, бусад бодлогын баримт бичгээс 22 хувь буюу 20 арга хэмжээ тусгагджээ. Монгол Улсын эдийн засаг, нийгмийг 2015 онд хөгжүүлэх үндсэн чиглэлийн 5 бодлого, 24 зорилт, 91 арга хэмжээний биелэлт 2015 оны жилийн эцсийн  байдлаар 76.1 хувьтай гарлаа. 

Биелэлтийг бодлого тус бүрээр нь авч үзвэл макро эдийн засгийн бодлого 78 хувь, эдийн засгийн өсөлтийг дэмжих салбаруудын бодлого 62.8 хувь, бүс нутаг хөдөөгийн хөгжил, байгаль орчны бодлого 67.6 хувь, хүний хөгжил, нийгмийг хөгжүүлэх бодлого 85.6, засаглал эрх зүйн шинэчлэл, гадаад бодлого, батлах хамгаалах салбарын бодлого 86.3 хувийн биелэлттэй байна. 

Та бүхэнд Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлтийн дэлгэрэнгүй тайланг тараасан байгаа. Уг асуудлыг хэлэлцэн зохих шийдвэрийг гаргаж өгөхийг хүсье. Баярлалаа. 

Ц.Баярсайхан: -Үндэсний аудитын газрын аудитын дүгнэлтийг Ерөнхий аудитор Зангад танилцуулна. Аль микрофон бэ? Ажлын хэсгийн микрофон руу очих уу? Энэ ажилладаг билүү? Ажлын хэсгийн хэдэн микрофон ажилладаг юм бэ? 

А.Зангад: -Улсын Их Хурлын эрхэм гишүүд ээ,


Монгол Улсын эдийн засаг, нийгмийг 2015 онд хөгжүүлэх үндсэн чиглэлд тусгагдсан арга хэмжээнүүдийн биелэлтэд Үндэсний аудитын газраас аудит хийж, аудитын тайланг Улсын Их Хуралд өргөн барьсан. Үндсэн чиглэлийн аудитыг хийхдээ 91 арга хэмжээг хамааруулж гүйцэтгэлийг гаргаж үнэлсэн. Энэхүү аудитыг хийхдээ гүйцэтгэлийн аудитын стандарт, Засгийн газрын 2014 оны 322 дугаар тогтоолоор батлагдсан үнэлгээний журамд заасан аргачлалыг баримтлан гүйцэтгэсэн. Монгол Улсын эдийн засаг, нийгмийг 2015 онд хөгжүүлэх үндсэн чиглэлд тусгасан 91 арга хэмжээний 10 нь мянганы хөгжилд суурилсан үндэсний хөгжлийн цогц бодлогоос, 61 арга хэмжээ Засгийн газрын үйл ажиллагааны хөтөлбөрөөс бусад бодлогын баримт бичгээс 20 арга хэмжээ тусгагдсан ийм бүрэлдэхүүнтэй байгаа. Үндсэн чиглэлийн арга хэмжээг хэрэгжүүлэх эх үүсвэрээр нь авч үзвэл улсын төсвөөс 54 арга хэмжээ, зээл тусламжийн эх үүсвэрээс 4, концесс болон хувийн хэвшлийн хөрөнгөөр 6 арга хэмжээ санхүүжүүлэхээр  нийт 1 их наяд 164.9 тэрбум төгрөгийн эх үүсвэр шаардсан ийм арга хэмжээ байсан. 


Аудитын горим арга зүйн дагуу хийсэн дүн шинжилгээ үнэлгээний дүнгээр нийт 91 арга хэмжээнээс 90-100 хувийн хэрэгжсэн гэж үзсэн 45 арга хэмжээ, 30-90 хүртэл хувийн биелэлттэй буюу дутуу хэрэгжилттэй 35 арга хэмжээ, 10 хүртэл хувийн хэрэгжилттэй 11 арга хэмжээ үүнийг хэрэгжээгүй арга хэмжээнд оруулж тооцсон ийм дүнтэй гарч байгаа. Ингээд нийт дүнгээр авч үзвэл Монгол Улсын эдийн засаг, нийгмийг 2015 онд хөгжүүлэх үндсэн чиглэлийн 5 бодлогын хүрээг хамаарсан 24 зорилт, 91 арга хэмжээний биелэлт аудитын газрын үнэлгээгээр 70 хувьтай гарч байгаа юм. 


Бодлогын хамрах хүрээгээр нь авч үзвэл макро эдийн засгийн бодлогын 10 арга хэмжээ 76 хувийн хэрэгжилттэй, эдийн засгийн өсөлтийг дэмжих салбарын бодлогын 25 арга хэмжээ 50 хувийн хэрэгжилттэй, бүс нутаг хөдөөгийн хөгжил, байгаль орчны бодлогын 13 арга хэмжээ 67 хувийн хэрэгжилттэй, хүний хөгжил, нийгмийг хөгжүүлэх бодлогын 21 арга хэмжээ 82.9 хувийн хэрэгжилттэй, засаглал эрх зүйн шинэчлэл, гадаад бодлого, батлан хамгаалах салбарын 22 арга хэмжээ 78.6 хувьтай хэрэгжсэн дүн гарч байгаа. Үүнээс эдийн засгийн өсөлтийг дэмжих салбарын бодлогын 25 арга хэмжээ нь хамгийн бага буюу 50 хувийн хэрэгжилттэй байгаа учраас аудитын тайлангийн гол мессеж үүнийг хангалтгүй байна гэж хэлээд Улсын Их Хурлыг энэ арга хэмжээнүүд дээр анхаарлаа хандуулах шаардлагатай гэсэн стандартын шаардлагыг баримталж гаргасан юм. 


Бодлогын дээрх 5 зорилтын хүрээнд хэрэгжээгүй байгаа 11 арга хэмжээ байгаа. Үүнийг тайланд маш тодорхой учир шалтгаанаар нь тусгасан. Учир шалтгаан нь хэрэгжилтийг хэрэгжээгүйд төлөөлсөн хүчин зүйл нь эх үүсвэр нь тавигдаагүй. Төлөвлөлт оновчтой бус, бэлтгэл хангагдаагүй байсан. Тэгээд зохион байгуулалт, арга ажиллагаатай холбоотой гэсэн ийм чиглэлээр гарч байгаа юм. Ингээд эдийн засаг, нийгмийг 2015 онд хөгжүүлэх үндсэн чиглэлийн зорилт арга хэмжээнд нийт 226.9 тэрбум төгрөг зарцуулж, төлөвлөгдсөн хөрөнгийн 19.4 хувийн гаргасан асуудал бол гүйцэтгэлд сөргөөр нөлөөлсөн гэсэн ийм тооцоолол гарч байгаа. Цаашид эдийн засаг, нийгмийг хөгжүүлэх үндсэн чиглэлийг боловсруулах, томьёолох стандарт, арга зүй түүнийг төсвийн хуультай уялдуулж эх үүсвэрээр хангаж байх, тэгээд Засгийн газрын тухайн жилийн болон яамдын үйл ажиллагааны хөтөлбөртэй нягт уялдуулж хэрэгжүүлэх талаар дүгнэлтүүд зөвлөмжүүд ажиглагдан гарч байгаа. Үүнд жил дараалан аудитын дүгнэлт нэг агуулгатай гарч байгаа.  Хэрэгжилт нь бас хангалтгүй байгааг дурдъя. Анхаарал тавьсанд баярлалаа. 


Ц.Баярсайхан: -Үндсэн чиглэлийн биелэлтийг хэлэлцэхдээ холбогдуулаад Байнгын хорооноос ажлын хэсэг ажилласан байгаа. Ажлын хэсгийн ахлагч ажлын хэсгийнхээ танилцуулгын талаар мэдээлэл хийнэ. Их Хурлын гишүүн, ажлын хэсгийн ахлагч Одонтуяаг урьж байна. 


С.Одонтуяа: -Байнгын хорооны дарга, эрхэм гишүүд ээ,


Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлтийг Улсын Их Хурлын чуулганы хуралдааны дэгийн тухай хуулийн 46 дугаар зүйлийн 46.1-д заасны дагуу Засгийн газар 2016 оны 03 дугаар сарын 31-ний өдөр өргөн мэдүүлсэн. Засгийн газраас 2015 оны үндсэн чиглэлд тусгагдсан эдийн засаг, нийгмийн хөгжлийн нийт 5 бодлогын хүрээний нийт 24 зорилт, 91 арга хэмжээг 76.1 хувьтай биелсэн гэж танилцуулгадаа дурджээ. 


Монгол Улсын эдийн засаг, нийгмийг 2015 онд хөгжүүлэх үндсэн чиглэлд макро эдийн засгийн үзүүлэлт болох дотоодын нийт бүтээгдэхүүний бодит өсөлтийг 10.2 хувьд хүргэх зорилт нь 2.3 хувь, инфляцийн түвшнийг 7 хувьд барих зорилт нь 1.9 хувь, нэг хүнд ногдох дотоодын нийт бүтээгдэхүүний хэмжээг 5000 ам. Долларт хүргэх зорилт 4000 ам.доллар, ажилгүйдлийн түвшнийг 6.6 хувьд барих зорилт нь 8.3 хувийн биелэлттэй гарсан байна. Үндэсний аудитын газар Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлтэд гүйцэтгэлийн аудит хийж, тайлангаа Улсын Их Хуралд ирүүллээ. 


Аудитын тайланд нийт 91 арга хэмжээнээс хэрэгжсэн 45, хэрэгжилт дутуу 35, хэрэгжээгүй 11 буюу биелэлт 70 хувьтай байгаа тухай дурдаад үндсэн чиглэлд тусгагдсан зорилт арга хэмжээний хэрэгжих хугацаа, хөрөнгө санхүүгийн эх үүсвэр, бодитой төлөвлөгдөөгүйгээс хэрэгжилт хангалтгүй, үндсэн чиглэлийн хэрэгжилт биелэлтэд төсвийн ерөнхийлөн захирагчид нарийвчилсан төлөвлөгөө гаргаж, удирдлага зохион байгуулалтаар хангаж ажиллаагүй нь арга хэмжээний хэрэгжилтэд нөлөөлсөн, хүрэх үр дүн хэрэгжилтийг үнэлэх шалгуур тодорхой бус арга хэмжээ үндсэн чиглэлд тусгагдсан нь тэдгээрийн гүйцэтгэлийг тооцох, үнэлж дүгнэхэд бэрхшээлтэй байгаа. Үндсэн чиглэлийн хэрэгжилтийг журмын дагуу үнэлж, тайлагнаж байх асуудал төсвийн ерөнхийлөн захирагчдаас тавих хяналт сул байна гэсэн дүгнэлтийг Үндэсний аудитын газар хийсэн байна. 


Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлтийг Улсын Их Хурлын чуулганы хуралдааны дэгийн тухай хуулийн 46 дугаар зүйлийн 46.5-д заасны дагуу Улсын Их Хурлын Байнгын хороод хуралдаанаараа хэлэлцэж, санал, дүгнэлтээ Эдийн засгийн байнгын хороонд ирүүллээ.


Төрийн байгуулалтын байнгын хороо хуралдаад гадаад улс орнуудтай байгуулсан давхар татварын гэрээг эргэж нягтлах шаардлагатай бол цуцлах, холбогдох өөрчлөлтийг оруулах, мал аж ахуйн гаралтай түүхий эд, бүтээгдэхүүн үнэгүйдэж байгаатай холбогдуулан татварын оновчтой бодлого хэрэгжүүлэх, Засгийн газар газар тариалангийн салбарыг дэмжих ажлыг шуурхайлах, V цахилгаан станцыг барих ажлыг идэвхжүүлэх, үндсэн чиглэлийн биелэлтийг гаргахдаа тухайн жилийн эдийн засгийн өсөлт, өрхийн бодит орлого, экспортыг орлох бүтээгдэхүүн зэрэг шаардлагатай статистик дүн мэдээг тооцож гаргаж байх талаар санал, дүгнэлтдээ дурджээ. 


Байгаль орчин, хүнс, хөдөө аж ахуйн байнгын хороо бүс нутаг хөдөөгийн хөгжил, байгаль орчны бодлогын хүрээнд 4 зорилт, 13 арга хэмжээг 67.6 хувийн биелэлттэйгээр хэрэгжсэн тухай дүгнэсэн  байна.


Нийгмийн бодлого, боловсрол, соёл, шинжлэх ухааны байнгын хорооны хуралдаанаас эрүүл мэндийн салбарт дэвшүүлсэн зорилтуудыг хэрэгжүүлэх, бүсийн эмчилгээ оношилгооны төвүүдийн үйл ажиллагааг сайжруулах, хүн ам төвлөрсөн суурин газрын эмнэлгийг шаардлагатай эм, эмнэлгийн хэрэгсэл, тоног төхөөрөмжөөр хангах, хөдөө орон нутагт ажиллаж байгаа багш нарын нийгмийн асуудал, тэдний хөдөлмөрийн бүтээмжийг үнэлэх, ажлын ачааллыг багасгах, бөөрний диализын аппаратаар хангах, ажлын байрыг бий болгох, ажиллах хүчний хэтийн тооцоолол хийх, ахмад настанд эм тарианы хөнгөлөлт үзүүлэх, тэтгэврийн зээлийг бууруулах зэрэг санал гаргажээ. 


Уг асуудлыг Төсвийн байнгын хороо хуралдаанаараа хэлэлцэх шаардлагагүй гэж үзсэн бол Аюулгүй байдал, гадаад бодлогын болон Хууль зүйн байнгын хороо тусгайлсан саналгүй гэсэн дүгнэлтээ ирүүлсэн. Байнгын хороодоос ирүүлсэн дээрх санал, дүгнэлтийг ажлын хэсгийн хуралдаанаар хэлэлцээд Монгол Улсын Их Хурлын чуулганы хуралдааны дэгийн тухай хуулийн 46 дугаар зүйлийн 46.6 дахь хэсгийг үндэслэн Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлттэй холбогдуулж Улсын Их Хурлаар тогтоол гаргах нь зүйтэй гэж үзсэн бөгөөд тогтоолын төслийг боловсрууллаа. 


Тогтоолын төсөл болон хэлэлцэж буй асуудалтай холбоотой материалыг гишүүдэд тараасан болно.


Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлтийн талаар Эдийн засгийн байнгын хорооноос гаргасан санал, дүгнэлтийг хэлэлцэн шийдвэрлэж өгнө үү.


Ц.Баярсайхан: -Баярлалаа. Монгол Улсын эдийн засаг, нийгмийг 2015 онд хөгжүүлэх үндсэн чиглэлийн биелэлтийн талаар оролцож байгаа хүмүүсийг танилцуулъя. Засгийн газрын гишүүн, Эрчим хүчний сайд Зоригт, Монгол Улсын Ерөнхий аудитор Зангад, Аж үйлдвэрийн яамны төрийн нарийн бичгийн дарга Нямхүү, Барилга, хот байгуулалтын яамны төрийн нарийн бичгийн даргын үүргийг түр орлон гүйцэтгэгч Болортуяа, Үндэсний аудитын газрын дэд дарга Баттулга байна уу? Та нар гишүүдэд өөрсдийнхөө бараа түрүүг харуулсан нь дээр байх. Засгийн газрын Хэрэг эрхлэх газрын Хяналт, шалгалт, үнэлгээ, дотоод аудитын газрын дарга Ганбат, Хэрэг эрхлэх газрын Хяналт, шалгалт, үнэлгээ, дотоод аудитын газрын референт Нямбаяр, Үндэсний аудитын газрын Гүйцэтгэлийн аудитын газрын дарга Наранжаргал, Үндэсний аудитын газрын Гүйцэтгэлийн аудитын газрын ахлах аудитор Эрдэнэ, Аж үйлдвэрийн яамны Төмөрлөгийн үйлдвэрлэлийн хэлтсийн дарга Болд, Барилга, хот байгуулалтын яамны Барилга, нийтийн аж ахуйн бодлогын газрын дарга Чинзориг, Барилга, хот байгуулалтын яамны Хот байгуулалт, газрын харилцааны газрын дарга Ууганбаяр, Барилга, хот байгуулалтын яамны Хөрөнгө оруулалтын хэлтсийн дарга Бурмаа, Сангийн яамны Макро эдийн засгийн бодлогын хэлтсийн дарга Отгонбаяр, Сангийн яамны Хөгжлийн бодлого, төлөвлөлтийн хэлтсийн дарга Тавинжил, Зам, тээврийн яамны Хяналтын хэлтсийн дарга Дорждагва, Уул уурхайн яамны Хяналт-шинжилгээ, үнэлгээ, дотоод аудитын газрын дарга Жавхланболд, Эрчим хүчний яамны Хяналт-шинжилгээ, үнэлгээ, дотоод аудитын газрын дарга Сандуйжав, Эрчим хүчний яамны Санхүү, хөрөнгө оруулалтын газрын дарга Ганхөлөг, Хөрөнгө оруулалтын газрын ахлах мэргэжилтэн Содбаяр, Сангийн яамны Макро эдийн засгийн бодлогын хэлтсийн мэргэжилтэн Ганбаяр, Аж үйлдвэрийн яамны Хяналт-шинжилгээ, үнэлгээ, дотоод аудитын газрын мэргэжилтэн Лхамгэрэл, Аудитын газрын менежер Баттулга, Сангийн яамны ахлах мэргэжилтэн Оюунцэцэг гэсэн ийм хүмүүс оролцож байгаа юм байна. 

Засгийн газрын танилцуулга, Ерөнхий аудиторын танилцуулга, ажлын  хэсгийн сая танилцуулсан асуултаас асуух асуулттай гишүүд нэрсээ өгье. Гурван гишүүн нэрээ өглөө. Батсуурь гишүүнээр тасаллаа. Тлейхан гишүүн асуулт асууя. 

А.Тлейхан: -Баярлалаа. Гурван асуулт байна. Хоёр асуулт дээр нь би Нийгмийн бодлогын байнгын хороон дээр асуугаад хариулт авч чадаагүй. Эдийн засгийн байнгын хороон дээр асууна шүү, сайн бэлдэж ирээрэй гэж хэлсэн юм. Бодвол бэлдэж ирсэн байлгүй дээ, одоо хариулах байх. Нэгдүгээрт, эдийн засгийн өсөлтийг хангах бодлого хэрэгжүүлнэ гэж 1.1 дээр заасан 10-аас доош хувиар эдийн засгийн өсөлтийг хангана гэсэн 20.3 хувьтай байна гэж гарсан юм байна. Гэтэл биелэлт нь 50 хувь байна л даа, 10 хувь байх ёстой юм 20.5 хувь биелэхээр яагаад 50 хувь биелдэг юм бэ? Энэ тооцоо аргачлалаа үндэслэлээ хэлж өгөөч. 2.1 дүгээр заалт дээр хөдөлмөр эрхлэлтийг нэмэгдүүлэх зорилгоор Засгийн газрын тусгай сангуудыг нэгтгэн хууль эрх зүйн орчныг бий болгоно, ажилгүйдлийг бууруулна гэсэн заалт байна. Ажилгүйдлийг 6.6 хувьд барина гэсэн оны эцэст 8.3 хувь гарчээ. Гэтэл биелэлт нь 70 хувь байна, ямар учраас 70 хувь гэж авсан юм бэ? Зорилтоо биелээгүй байхад 70 хувь баймааргүй юм. Гэтэл энэ заалтыг Монголбанк хэрэгжүүлнэ гэсэн байх юм. Засгийн газрын тусгай сангуудыг нэгтгэх асуудал, эрх зүйн орчныг сайжруулах яахаараа Монголбанк хариуцдаг юм бэ? Засгийн газар өөрөө хариуцдаг юм биш үү гэсэн хоёр дахь асуулт байна. 

Гурав дахь асуулт, Монгол Улсын эдийн засаг, нийгмийг 2016 онд хөгжүүлэх үндсэн чиглэлийг батлах тухай Улсын Их  Хурлын 2015 оны 52 дугаар тогтоолын 4 дэх зүйлд үндсэн чиглэлийн биелэлтэд гүйцэтгэлийн аудит хийхдээ Төрийн аудитын тухай хуулийн 3 дугаар зүйлийн 3.1 дэх хэсэгт заасан зарчмыг баримтлан биелэлтийг албан тушаалтны үүрэг хариуцлагатай холбон дүгнэж байхыг Үндэсний аудитын газар /Зангад/-т үүрэг болгосугай гэсэн заалт байж байна л даа. Энэ заалт хэрхэн биелсэн бэ? Таны гаргасан судалгаанаас харахад нийтдээ дутуу биелсэн 35, биелээгүй 11 ингээд 46 тасарсан заалт байна л даа. Эдгээр нь хэн гэдэг албан тушаалтан аль яам, газрын хэн гэдэг албан тушаалтантай холбоотой вэ? Та тэгж гарах ёстой даалгавартай юм л даа. Энэ чинь харагдахгүй байна. Үүнийг бэлдэж ирсэн байх би Нийгмийн бодлогын байнгын хороон дээр хэлсэн. Тэрийг танилцуулаач. Хэн гэдэг албан тушаалтны хариуцлагагүй байдлаас болж энэ заалт биелээгүй вэ? Бүхэлд нь та эцэст нь энэ гаргасан дүгнэлтдээ ингэж бичсэн байна шүү дээ. Бодвол таны дүгнэлт гэж бодож байгаа юм. Их Хуралд ирүүлсэн таны танилцуулга дотор үндсэн чиглэлд тусгасан эдийн засгийн өсөлтийг дэмжих салбаруудын бодлогын зорилтын хэрэгжилт хангалтгүй байна гэж дүгнэсэн байна. Энэ дүгнэлт чинь зөв үү? Засгийн газар үндсэн чиглэлээ биелүүлээгүй гэсэн санаа байна шүү дээ. Энд бичсэн байна л даа, та тэрийг сая уншсангүй. 70 хувьтай байна гээд орхичихлоо. Бичих болохоор зорилтын хэрэгжилт хангалтгүй байна гэсэн байна. Энэ бодитой таны хэлэх ёстой зүйл мөн үү? Танай байгууллага ингэж дүгнэж байгаа юм уу гэсэн ийм дөрвөн асуулт байна. 


Ц.Баярсайхан: -Тлейхан гишүүний асуултад хариулъя. Ажлын  хэсэг микрофон Зангад.

А.Зангад: -Ер  нь асуултад хариулж эхлэхийн өмнө үндсэн чиглэлийн арга хэмжээнүүдийн аудитын үнэлгээ хийсэн манай тэргүүлэх аудитор, аудитын менежер, ахлах аудиторууд энд ирсэн байгаа гэдгийг танилцуулж хэлье. Эхний асуултад 1.1 50 хувь гэж гаргасныг Эрдэнэ аргачлалыг нь хэлж өгөөрэй. Дараагийн асуудал мөн 6.6 байх зорилтот түвшинтэй үзүүлэлт 8.8 болж гарсан. Ямар аргачлалаар тооцохоор 70 хувь гэж гарч байгаагаа хэлж өгөөрэй. 52 дугаар тогтоолын биелэлт, Монголбанк гээд аудитын тайлангийн хавсралт гээд техникийн алдаа гарчихсан байгаа. Тэрийг асууж байна. Үүн дээр хүлцэл өчье. Бид зохих журмынхаа залруулга хийж, хариуцлага тооцох ажиллагаа явагдсан гэдгийг хэлье. 52 дугаар тогтоолын биелэлттэй холбогдуулаад хэлье. Тайлбар мэдээлэл өгье. Тэгэхээр 52 дугаар тогтоолын 4 дүгээр заалтаар үндсэн чиглэлийн биелэлтэд аудит хийхдээ Төрийн аудитын тухай хуулийн 3 дугаар зүйлийн 3.1 дэх хэсэгт заасан зарчмыг баримтлан биелэлтийг албан тушаалтны үүрэг хариуцлагатай холбон дүгнэж байх үүргийг Монгол Улсын Ерөнхий аудиторт өгсөн байгаа. 

Энэхүү үүргийн хэрэгжилтийн талаар мэдээлэхэд, юуны өмнө төрийн аудитын байгууллага аливаа аудитыг гүйцэтгэхдээ Төрийн аудитын тухай  хуулийн 3 дугаар зүйлийн 3.1-д заасан зарчмыг баримталж ажилладаг бөгөөд үндсэн чиглэлийн арга хэмжээний биелэлтийг дүгнэхдээ ч эдгээр зарчмуудыг баримталж ажилласан. Үндсэн чиглэлийн биелэлтийг Засгийн газрын 2013 оны 322 дугаар тогтоолоор баталсан захиргааны байгууллагын хяналт шинжилгээ үнэлгээний нийтлэг журмыг баримталж тэнд заасан аргачлалын дагуу үнэлгээ хийгдсэн. Энэ аргачлалын дагуу болохоор тухайн арга хэмжээний төлөвлөлт, зохион байгуулалт, үр дүнг зорилтот хүрсэн түвшинтэй нь харьцуулж, биелэлтийг хуваарь илэрхийлж гаргадаг юм. Энэ бол арга хэмжээний төлөвлөлтөөс эхлээд тайлагналтыг хүртэлх асуудлыг уг асуудлыг хариуцсан байгууллага, албан тушаалтны хэрэгжүүлсэн үйл ажиллагааг бүх үе шатны баримтын болон аудитын нотлох зүйлээр татаж авч байгаад тэгээд үнэлгээ өгч гүйцэтгэлийг нь гаргадаг. Өөрөөр хэлбэл, асуудлыг хариуцсан сайдаасаа эхлээд яам, агентлагийн ажилтнууд, байгууллага албан тушаалтны хэрэгжүүлсэн ажлын үнэлгээ бол тоогоор илэрхийлэгдэж гаргадаг ийм аргачлалтай. Тийм учраас 52 дугаар тогтоолоор 4 дүгээр заалтаар өгөгдсөн үүргийн хэрэгжилт хангагдаж байгаа. Энэ шаардлага хангагдаж байгаа гэж үзэж байгаа юм. 

Мөн Улсын Их Хурал дээр тайлан хэлэлцэхэд бол..


Ц.Баярсайхан: -Ажлын хэсгийн микрофон. Тогтсон хугацаандаа хариулах ёстой шүү Зангад даргаа.

А.Зангад: -Засгийн газрын гишүүн сайдын хариуцах ажил. Бусад хариуцсан албан тушаалтан нь сайдын өмнө үүрэг хүлээж хариуцлага хүлээсэн ажилтнууд, аудиторууд тухай шатандаа акт албан шаардлага, дүгнэлт зөвлөмжүүд өгөөд энэ хүмүүстэй нь засаж залруулах, тохиролцох юм нь яриад явдаг зүйл. Улсын Их Хурлын 52 дугаар тогтоол болон бусад хууль тогтоомжоор сайдын хариуцлагын тухай асуудлыг оруулж ирэх үүрэг Ерөнхий аудиторт олгогдоогүй, тийм зүйл байхгүй. Тийм учраас энд тодорхой хүний хариуцлагын тухай асуудал яригдаагүй. 

Дараагийн нэг асуултад хариулъя. Энэ юу вэ гэхээр манай аудитын тайлангийн нүүр дээр байгаа мессежний тухай асуудал. 91 арга хэмжээ 5 бүлэг бодлогын салбарт хамрагддаг. Түүний хамгийн бага дундаж биелэлттэй байгаа салбарын эдийн засгийн бодлогыг дэмжих 25 арга хэмжээний хэрэгжилтийн дундаж хувь тэр аргачлалаар тооцоход 50 гарсан учраас үүнийг хангалтгүй гэж үзэж Их Хурлын анхааралд оруулсан үйл ажиллагаа нь энэ юм. 


Ц.Баярсайхан: -Нийгмийн чиглэлийн яамдаас хүмүүс байна уу? Манай хуралдаан зохион байгуулагчид энэ гурван микрофон гурвуулаа ажиллахгүй юм уу?  Наана чинь дугаар байна уу? Ажлын хэсгийн микрофон өгье. 

Ж.Эрдэнэ: -Саяын Тлейхан гишүүний асуусан эдийн засгийн өсөлтийг тогтвортой хангах, бодлогыг хэрэгжүүлэх арга хэмжээ яагаад 50 хувьтай байв гэдэг асуултад хариулъя. Үндэсний аудитын газрын ахлах аудитор Эрдэнэ гэж хүн байна. Тэгэхээр эдийн засгийн өсөлтийг дэмжих арга хэмжээ маань дотроо хоёр дэд зорилт арга хэмжээтэй. 

Нэгдүгээрт, дотоодын нийт бүтээгдэхүүний бодит өсөлтийг хангах хувийн хэмжээг нь заасан.

Хоёрдугаарт, нэг  хүнд ногдох дотоодын нийт бүтээгдэхүүний хэмжээг ийм хоёр арга хэмжээ. Энэ хоёр арга хэмжээг хоёуланг нь 100 хувь гэж үзэхэд ДНБ-ий өсөлтийг  хангах хувь  нь 2.3 хувьтай буюу 20 орчим хувь, нөгөөдөх нь нэг хүнд ногдох ДНБ-ий хэмжээ нь 5000 зорилтоос 4000 орчим гээд энэ хоёр арга хэмжээний хэрэгжилтийн дүнг 100 хувь гэж үзэхэд хоёртоо хуваахад 50 байгаа гэсэн үнэлгээний аргачлалаар буюу төсвийн ерөнхийлөн захирагч, Хэрэг эрхлэх, манай газрын үнэлгээ үндсэндээ ойролцоо үнэлэгдсэн байгаа. Ер нь бол эдийн засгийн өсөлтийг дэмжих энэ бодлогын арга хэмжээ үнэхээр ийм хангалт багатай үзүүлэлттэй байгаа. 


Ц.Баярсайхан: -Тлейхан гишүүн тодруулъя. Хаалган талаасаа 1, 2, 3 юм байна. Зангад дарга тийшээ суучих.

А.Тлейхан: -Тодруулъя. Ерөөсөө болоогүй юмыг биелээгүй гээд хэлэхэд юу нь хүнд байгаа юм бэ? Биелээгүй юмыг биелсэн мэтээр яриад өргөх гээд байх шаардлага байхгүй шүү дээ. Бодитой юм бодитойгоор байх ёстой шүү дээ. Бид хэрвээ ажил, хариуцлагаа сайжруулъя гэж байгаа юм бол байгаа юмаа байгаагаар нь ярьж байж сайжрахаас биш, байгаа юмыг байгаагаар нь биш, болж байгаа мэтээр яриад байвал бид хэзээ ч өөдлөхгүй шүү дээ. Өнөөдөр хариуцлагагүйн зудад автсан Монгол орон ийм байхаас аргагүй шүү дээ. Аудит  нь ингэж дүгнэж байгаа юм чинь бусад байгууллагууд нь өөр байхаас аргагүй шүү дээ. Тийм учраас нөхөд маань үүн дээрээ цаанаа дүгнэлтээ хий. Монголбанк гээд бичээд уучлаарай гээд сууж байна шүү дээ. Аудит гэдэг маань цалин авч байгаа, хэчнээн хүн байдаг юм бүү мэд. Асар олон хүн ажиллаж байгаа мөртлөө бичсэн 36 дүгнэлт дээрээ Монголбанк гэж бичээд уучлаарай бид буруу бичжээ гээд сууж байж болох юм уу? Улсын Их Хурал дээр ингэж хариулж болдог юм уу? Ингэж хариуцлагагүй хандаж болдог юм уу? Энэ бол үнэхээр..


Ц.Баярсайхан: -Ганхуяг гишүүн.


Д.Ганхуяг: -Баярлалаа. Уг нь бол Улсын Их Хурал дээр улс орны эдийн засаг, нийгмийг хөгжүүлэх үндсэн чиглэлийн биелэлт, үндсэн чиглэлийг ярьж байхад бол дэгийн тухай хуульд зааснаар сайд  юм уу төрийн нарийн бичгийн дарга байж байх ёстой юм бүх салбарын. Хоёр төрийн нарийн бичгийн дарга, нэг сайд байх шиг байна. Хойшид үүнийг анхаарах хэрэгтэй байгаа юм. Дан дээлтэй сайд нар ч бас байгаа шүү дээ. Дан дээлтэй болохоор сайн болно гэсэн байхгүй байна. Улсын Их Хурлаар дахиад Эдийн засгийн байнгын хорооны гишүүд энд асуусан асуултаа асууя. Дахиад адилхан юм хариулна. Чи намайг хөөгөөд, би чамайг хөөгөөд гэдэг ийм юм болоод байгаа юм. Үүн дээр бас Тамгын газар, Байнгын хороо анхаараач гэдгийг хэлмээр байна.


Хоёрдугаарт, эдийн засгийн өсөлтийн тухайд ар талд нь тайлбар бичсэн байна л даа. Тэгэхдээ үүнийгээ ойлгомжтой гаргачихмаар байгаа юм. Салбаруудын өсөлтийг жишээлбэл, уул уурхай, эрчим хүч, худалдаа үйлчилгээ гээд салбарын өсөлтийг бид нар төлөвлөөд төсөвлөөд тэгээд үүнийгээ гаргаж байгаа. Тэгээд салбар салбараар нь гаргачихвал уг нь ойлгомжтой байгаа юм. Гол юм яаж байна вэ гэхээр импорт буурсантай холбоотой гэсэн тайлбар байна. Гадаадын хөрөнгө оруулалт буурсантай холбоотой гэсэн тайлбарууд байна. Уул уурхайн салбарт түшиглэж явж байсан албаны тухайд нүүрсний үнэ 3 дахин, зэсийн баяжмал дахин гээд, төмрийн хүдэр нь 2.5 дахин гээд ашиг багатай салбарт хөрөнгө оруулалт буурах хандлага байдаг л даа. Эсвэл тогтвортой байгаа салбар руу ашиг орлого, хөрөнгө оруулалт оруулдаг ийм асуудал байгаа. Тийм учраас эдийн засгийн өсөлттэй холбоотой саяын тайлбарыг ойлгомжтой гишүүдэд хэлж өгөх нь зүйтэй байгаа юм. Ер нь Засгийн газрын үйл ажиллагаанаас хүний ажиллагаанаас хамаарч хариуцлагагүй үйл ажиллагаанаас хамаарч зорилтот түвшиндээ хүрээгүй юм уу? Нэгэн зарчим байгаа юм зах зээл гэдэг. Тухайн улс орны, компанийн гаргаж байгаа бүтээгдэхүүн үйлчилгээ зах зээл, эрэлт хэрэгцээ бага байх юм бол үүнийг хүчээр тулгаад байж болдоггүй. Бид ч гэсэн энэ нийгэмд амьдраад 26 жил болж байна. Тийм учраас энэ юмаа ялгаж салгаад тайлбарламаар байгаа юм. 


Дараа нь товчхон хоёр гурван зүйл асууя. Экспортын нэг цонхны бодлого гээд ашигт малтмалын салбарт баахан юм ярьдаг, олон жил ярьж байгаа юм. Хамгийн оновчтой юм эрдэс баялгийн бирж байгуулъя гээд Шинэчлэлийн засгийн газрын үед шийдвэр гаргачихсан байсан. Тэрийгээ хийхгүй юм. Энэ чинь ашигт малтмалын ганцхан худалдан авагчтай, 40, 50 хувиар хямдхан өгдөг шүү дээ. Зэсийн баяжмалаас бусдыг нь төмрийн хүдэр, нүүрсээ. Тэрийг яагаад бариад байгаа юм бол тэгээд зах зээлийн ханшаар өгч чадахгүй болохоороо Засгийн газрын тогтоол  гаргуулдаг. Тэгээд гэрээний үнэ буурдаг. Татварын орлого буурдаг ийм байдалтай байгаад байгаа юм. Энэ бол шинээр дугуй зохиож байгаа биш, үүнийг шийдээч гэсэн шийдвэр  гаргуулж байсан. Тэр яагаад явахгүй байгаа юм бол. Эх орондоо оношилгоо эмчилгээ хийлгэх нөхцөлийг бүрдүүлж эмчилгээний стандартыг шинэчлэх гээд одоо ер нь оношилгоо эмчилгээтэй холбоотой гадагшаа урсаж байгаа долларын урсгал хэдий хэмжээгээр буурав, үүн дээр гол анхаарах ёстой цэг нь энэ гэж ойлгож байгаа юм. 


Цахилгаан эрчим хүч экспортлох бэлтгэл хангагдаж байгаа болов уу  гэж асууж байгаа юм. Хамгийн гол нь цахилгаан эрчим найдвартай экспортлоод эхэл..


Ц.Баярсайхан: -Уул уурхай, эрчим хүч холбогдох газрууд асуултад хэн хариулах гэж байна вэ? Уул уурхайн яамнаас хүн байна уу? Ажлын хэсгийн микрофон нэг. 


С.Жавхланболд: -Уул уурхайн яамны Хяналт-шинжилгээ, үнэлгээ, дотоод аудитын газрын дарга Жавхланболд байна. Ганхуяг гишүүний асуултад хариулъя. Экспортын нэг цонхны бодлоготой холбоотой асуулт байна. Тэгэхээр экспортын нэг цонхны бодлогыг хэрэгжүүлж, эрдэс баялгийн биржийн эрх зүйн орчныг бүрдүүлэх талаар 2015 оны үндсэн чиглэлд тусгаж ажилласан байгаа. Тэгэхээр энд өмнө нь Улсын Их Хурлын тогтоолоор цаашдаа хуулийн төсөл болгох нь зүйтэй юм гэж үзсэн. Энэ тогтоолын дагуу ажлын  хэсэг байгуулаад ажлын хэсэг ажиллаж, хуулийн төслийг өргөн барьж үзэл баримтлалыг боловсруулж, хуулийн төслийг боловсруулсан. Хуулийн төслийн үзэл баримтлалыг мөн Засгийн газраар батлуулсан байгаа. Сүүлд үүнийг Засгийн газрын хуралдаанаар төслийг Улсын Их Хуралд өргөн барихын тулд дахин танилцуулсан. Эндээс зайлшгүй хууль хэлбэрээр байх уу, тогтоолынхоо хүрээнд явбал яасан юм бэ гэсэн нөхцөл байдал гарсны улмаас энэ ажил хууль хэлбэрээр явахаасаа болиод байж байгаа ийм үр дүнтэй байгаа. Тэгэхээр дээрээс гарч байгаа шийдвэр нь нэг болохоор хууль гарга гээд, хуулийн төслөө хийгээд ирэхээр одоо хуулийн төсөл хэрэггүй, өөр маягаар шийдье гэсэн шийдэл нь өөр байгаа учраас энэ арга хэмжээ хэрэгжилт багатай байгаа.


Ц.Баярсайхан: -Эрчим хүчний асуудлаар Зоригт сайд хариулах уу? Ажлын хэсгийн 3 дугаар микрофон.


Б.Сандуйжав: -Баярлалаа. Ганхуяг гишүүний асуултад хариулъя. Ганхуяг гишүүн бол эрчим хүчийг экспортлох талаар ямар бодлого баримталж байгаа, ямар чиглэл байгаа тухай асуулаа. Ерөнхийдөө 2012-2014 онд бид дотоодынхоо эрчим хүчний дутагдлыг хангах талаар Эрчим хүчний яам голчлон бодлого барьж ажилласан. Үүн дээр ТЭЦ III-ын 50 мегаватт, ТЭЦ IV-ийн 123 мегаватт мөн Амгалан дулааны станц гэх мэт томоохон бүтээн байгуулалтуудыг хийлээ. Цаашдаа бид Эрчим хүчний яамны бодлого бол том хүчин чадлыг цахилгаан станцуудыг барьж байгуулах, энд Багануурын 700 мегаватт, Бөөрөлжүүтийн 450 мегаватт, мөн Шивээ-Овоо дээр тулгуурласан бол том чадлын тогтмол гүйдлийн 700-1000 мегаваттын чадлын тогтмол гүйдлийн өндөр хүчдэлийн цахилгаан дамжуулах агаарын шугамуудыг барьж, цаашдаа гадагшаа ялангуяа урд хөрш руугаа экспортын өндөр  хүчин чадлын шугамуудыг барихаар төлөвлөн ажиллаж байгаа. Одоо байдлаар явж байгаа ажил бол Багануур дээр 700 мегаваттын хүчин чадалтай цахилгаан станцыг барихаар Хятадын China nuclear industry констракшин ерөнхий гүйцэтгэгчээр шалгарсан. Үүнийг Монголын талын Багануур Пауэр компани ажлаа эхлүүлээд явж байгаа ийм байдалтай байгаа. 


Ц.Баярсайхан: -Эрүүл мэндийн яамнаас хүн байна уу? Энэ бусад Байнгын хороон дээр холбогдох яамд нь очоод тэндээ хэлэлцээд наашаа ирэхээр зэрэг тэндээсээ хүмүүс нь  наашаа ирээгүй зохион байгуулсан юм байна л даа. Цаашдаа нэгдсэн хуралдаан дээр бүх яамны төлөөлөл байх ёстой шүү дээ. Чуулганы нэгдсэн хуралдаанд Ерөнхий сайд мэдээлэл хийдэг. Холбогдох сайд нар, төрийн нарийн бичгийн дарга нар байх ёстой. Ганхуяг  гишүүн тодруулъя.


Д.Ганхуяг: -Эрчим хүчний яамнаас асууя. Яамны бодлого гэж яриад байх юм. Яамны бодлого гэж сайн мэдэхгүй юм. Ер нь дотоодынхоо хэрэглээг эрчим хүчээр хангахаас гадна 2016 оны үндсэн чиглэлд эрчим хүч экспортлох бэлтгэлийг хангах гэж ингэж оруулж өгсөн байгаа. Тийм учраас дотоодын хэрэгцээнээс гадна зэрэгцүүлээд экспортлох хүрэн нүүрсээ цахилгаан эрчим хүч болгоод экспортлох энэ бодлогыг эрчимтэй явуулмаар байгаа юм. Эрчим хүч худалдах, худалдан авах тухай хэлэлцээрийг урд хөрштэй байгуулах ийм ажил явагдаж байсан. Үүнийг бас хурдлах юм бол бүх юм ойлгомжтой болох юм шиг байгаа юм. Үүн дээр ач холбогдол өгч ажиллаарай гэж ингэж хэлэх байна. Давхар татвараас чөлөөлөх гэрээгээ баахан улс орнуудтай байгуулчихсан. Тэгээд хүчингүй болгоод унадаг. Дунд хувилбар байдаггүй ийм асуудал байгаад байгаа юм. Уг нь тухайн орноос хамаараад..


Ц.Баярсайхан: -Батсуурь гишүүн асууя.


Ж.Батсуурь: -Үндсэн чиглэл гэдэг бол Засгийн газрын улс орны хөгжил дэвшил, тэр тусмаа эдийн засгийн хөгжлийн чиглэлээр хийж хэрэгжүүлсэн гол ажил байх ёстой л доо. Тэгээд 2015 онд 02 дугаар сард 21 дүгээр тогтоол гэж Улсын Их Хурлаас том тогтоол гарсан л даа. Ялангуяа Хэрэг эрхлэх газар тогтоолынхоо хэрэгжилтийг би олж харахгүй байна л даа. Ямар байдлаар дүгнэж гаргасан юм бэ? Энэ тогтоолыг хэрвээ сайн санаж байгаа бол эдийн засгийн хүндрэлийг даван туулах арга хэмжээний хөтөлбөр батлах тухай гээд маш том хөтөлбөр байх ёстой л доо. Тэгээд биелэлтийг нь улирал бүр гаргана гээд. Тэгэхээр энэ бол Үндсэн чиглэл дээрээс нь нэмэх нь цаг үеийн 2015 оны эдийн засгийн нөхцөл байдалтай уялдуулаад Их Хурал, Засгийн газраас хамтраад авч хэрэгжүүлсэн тэр тусмаа Монголбанк, Засгийн газар, Хэрэг эрхлэх газар гээд Санхүүгийн зохицуулах хороо гээд олон байгууллагуудад үүрэг чиглэл өгсөн. Ялангуяа 2015 оныхоо үндсэн чиглэлийн эдийн засгийн талаарх зорилтуудыг хэрэгжүүлэхэд түлхэц болохуйц сая 50 хувьтай гээд эдийн засгийн өсөлт гээд 10 байна гэсэн 2.5 болохоор 50 хувь болчихдог юм уу гэж асуугаад байх шиг байсан. Энэ асуудлыг хангах гол барьж ажиллах, баримт бичиг чинь байх ёстой байсан юм болов уу. Тэгээд хөтөлбөр зүгээр үүрэг чиглэл өгсөн тогтоол биш, Засгийн газрын том хөтөлбөр болгоод тэгээд үүний хэрэгжилтийг хангаж ажиллах юм бол бас үндсэн чиглэлийн хэрэгжилт боломжийн өндөр хувьтай, улс орны эдийн засгийн нөхцөл байдал сайжирсан байх учиртай гэж би ойлгоод байгаа юм. Тэгээд үүнийг ер нь гаргасан уу 2015 оны байдлаар оны эхэнд гаргасан тогтоол бүтэн жилийн хэрэгжилт өнөөдөр 4 дүгээр сар болоод байна. Үүнийг яамд өөрөө өөрийн салбар дотроо ялангуяа Сангийн яам, Монголбанк юу гэж ойлгож байгаа вэ? 

Энэ тогтоолын гол барьж ажиллах заалт бол сая би андуураагүй бол гадаадын хөрөнгө оруулалт буурчихлаа гэсэн зүйл яригдаж байх шиг санагдлаа. Тэгэхээр энэ тогтоол ялангуяа гадаадын болон ер нь үндэсний хөрөнгө оруулагчдын хөрөнгө оруулалтыг нэмэгдүүлэх чиглэлээр итгэлийг нь сэргээнэ барина гээд маш олон томоохон төсөл хөтөлбөрүүдийг ч гэсэн урагшлуулна. Үүний үр дүнгээр эдийн засгийн өгөөж сайжрах юм. Ажлын байр нэмэгдэх юм гэсэн агуулгатай маш олон заалт бүхий тэр битгий хэл томоохон төсөл хөтөлбөрүүд нэр нэрээрээ заагдаад орчихсон байгаа. Үүний биелэлтийг би олж хармаар байна. Юу гэж дүгнэсэн юм бэ? Аудитын байгууллага энэ үндсэн чиглэл дээр үнэлэлт дүгнэлт өгөхдөө 21 дүгээр тогтоолыг юу гэж үзсэн юм бэ? Энэ асуултад маш тодорхой хариулаад байх. Одоо бэлэн байгаа бол 21 дүгээр тогтоолын хэрэгжилтийг миний гар дээр тавиач. 


Ц.Баярсайхан: -Хэн хариулах уу? Хариулах хүн байна уу? Батхүрэл ажлын хэсгийн микрофон 3 дээрээс хариулъя. 


Г.Батхүрэл: -Батсуурь гишүүний асуултад хариулъя. Тэгэхээр яах аргагүй эдийн засаг, нийгмийг хөгжилтэй холбогдуулаад Улсын Их Хурлаас эдийн засгийг хүндрэлээс гаргах хөтөлбөрийг 41 дүгээр тогтоолоор баталсан. Энэ тогтоолыг Улсын Их Хурлын тогтоолд заасны дагуу хагас жил тутамд Улсын Их Хуралд тайлагнах ёстой. Улирал тутамд Засгийн газарт тайлагнах ёстой. Засгийн газрын хэмжээнд эдийн засгийн хүндрэлээс гарах арга хэмжээний хөтөлбөрийг хэрэгжүүлэх нарийвчилсан төлөвлөгөө гарсан. Энэ төлөвлөгөөнийхөө хэрэгжилтийг улиралд тутамд Сангийн яам салбарын яамдаасаа авч нэгтгээд Засгийн газарт хүргүүлж байгаа. Хамгийн сүүлд 2015 оны гүйцэтгэлийг бүх яамнаас авсан. Засгийн газрын хуралдаанд хэлэлцүүлэхээр Засгийн газрын Хэрэг эрхлэх газар хүргүүлчихсэн байгаа. 2016 оны эхний улирлын гүйцэтгэл сая гарсан. Ийм учраас бид нар салбарынхаа яамдад 2016 оны эхний улирлын байдлаар хэрэгжилт ямар байна вэ? Хэрэгжилтээ гаргаж ирнэ үү гэдэг албан бичгийг хүргүүлчихсэн байгаа. 


Ц.Баярсайхан: -Батсуурь гишүүн тодруулъя. 


Ж.Батсуурь: -Тэгэхээр үүний бодит биелэлт үр дүн ямар байгааг би олж харахгүй байна шүү дээ. Дүгнэх гээд явж байгаа гэсэн зүйл сонслоо. Засгийн газар өөрөө ч үүнийхээ биелэлтийг авч үзээгүй, яамдад бичиг тоот хүрсэн төдий явж байгаа юм байна шүү дээ. Энэ чинь 2015 оны жилийн эцсийн байдлаар өнөөдөр үнэлэлт дүгнэлтээ өгөөд гаргаад, хэрэгжилт ямар байна вэ гээд дор бүрнээ тооцоод үзчихсэн байх ёстой гэж би ойлгоод байгаа шүү дээ. Тэгээд Хэрэг эрхлэх газар чинь маш олон даргатай шүү дээ. Энэ асуудлыг хэлэлцэж байхад Хэрэг эрхлэхийн тэр олон дарга чинь хаачсан юм бэ? Ийм хариуцлагагүй байх юм бол ингэж Засгийн газар ажиллах юм бол ерөөсөө бодит үр дүнд хүрэхгүй шүү дээ. Ард түмний төлөө ер нь юу хийж байгаа юм бэ? 


Ц.Баярсайхан: -Өчигдөр бас ажлын хэсгийн дэд хэсэг дээр ярьсан шүү дээ. Асуултад хариулах хүмүүс бол асуултад бэлтгэх ёстой. Дээр нь хэрэгжсэн, хэрэгжээгүй гэдгийн тайлбарыг тодорхой гаргах ёстой. Ямар шалтгааны улмаас гэдгээ илүү тодорхойлох ёстой. Нэгэнт хөрөнгө мөнгө нь шийдэгдээгүй бол бэлтгэл  ажлын хүрээнд бид ийм юм хийсэн, хөрөнгөө шийдэж чадсангүй гэдэг ч юм уу ийм тодорхой тайлбаруудыг хэлэх ёстой байх. Ер нь Хөгжлийн бодлого төлөвлөлтийн хууль батлагдсан байгаа. Тийм учраас энэ  хуульдаа нийцүүлээд эдийн засаг, нийгмийн хөгжлийн үндсэн чиглэлийн биелэлтийг хэлэлцдэг дэг, дээр нь ирэх оныхоо үндсэн чиглэлийг баталдаг хугацааг нь өөрчлөх хэрэгтэй. Жишээ нь, энэ парламент 2017 оны үндсэн чиглэл батална шүү дээ. Гэтэл сонгууль болно. Тэгээд тэрийгээ ирэх жил муухан хэлэлцдэг. Сонгуулийн жил нь өнгөрсөн жилээ муухан хэлэлцдэг байдлыг өөрчилж хариуцлага, сахилгажуулах чиглэлээр ялангуяа Сангийн яам бодож үүн дээр өөрчлөлт хийх шаардлага байгаа шүү. Гишүүд асуулт асууж, хариулт авлаа. Санал хэлэх гишүүд нэрээ өгье. Энхтүвшин гишүүнээр тасаллаа. Тлейхан гишүүн.


А.Тлейхан: -Баярлалаа. Бид бас Монгол Улсын бүхэл бүтэн нэг жилийн үндсэн чиглэл буюу тавьсан том зорилтын тухай ярьж байна л даа. Үүн дээр хариуцлагатай хандах ёстой. Оромдоод өнгөрмөөргүй байна. Сонгууль болох гэж байна, дараа нь засаг солигдоно гэдэг байдлаар хандмааргүй байна. Эдийн засаг өсөх ёстой, амьдрал сайжрах ёстой энэ зорилтдоо бид хүрэх ёстой. Өнөөдрийн хамгийн том тулгамдсан асуудал бол хариуцлагагүй байдал шүү дээ. Бид хариуцлагагүй байдлаас гарахын тулд аливаа ажлыг бодитой төлөвлөдөг, зорилтыг бодитой гаргадаг, бүрэн хэрэгжүүлдэг эцсийг нь дүгнээд сайн биелсэн бол сайн гэж дүгнээд хүмүүсийг урамшуулах ёстой. Үнэхээр зорилтдоо хүрээгүй бол тухайн ажил хариуцсан хүмүүстэй хариуцлага ярьж байх ёстой. Тэр утгаар нь асуудалд хандахгүй бол цаашдаа манай ажилд үр дүн гарахгүй. Ямар ч засаг бай, төр бай зарчим энэ. 


Тийм учраас хариуцлагын тухай асуудлыг нэг номерт тавих ёстой. Тэр утгаар түрүүн би дахин асуугаад байгаа юм. Би нэгдсэн чуулган дээр ч ахиад асууна. Би хариулт авч чадсангүй Зангадаа. Дахиад хариулт автлаа асууна. Ийм учраас 52 дугаар тогтоолын биелэлтийг та хариулах болно. Өөрөөр хэлбэл, аудит гэдэг бол Их Хурлын харьяа байгууллага. Танай байгууллагыг өнөөдөр төрөөс гарсан  шийдвэрийг бодитой дүгнэлт  хий, тэрийгээ төрийн өмнө тайлагна гэж цалин өгч суулгаж байгаа болохоос биш асуудлыг бөөрөнхийл, ирсэн хэдийг нь нийлүүлээд биччих гэж хэн ч хэлээгүй. Тэр ч байтугай өөрсдийнхөө бичсэн юмнуудад хүлцэл өчье гээд байна шүү дээ. Хоёрдугаар зорилтын биелэлтийг Монголбанк хариуцах ёстой гээд Монголбанк хариуцахгүй юм байна гэж юм яриад байж болохгүй шүү дээ. Энэ бол дэндүү хариуцлагагүй байгаагийн шинж. Эдийн засгийн өсөлт 10 хувь байх ёстой гэж зорилт тавиад 2.3 хувь гарангуут 50 хувь биелсэн гээд сууж байх юм. 5 дахин зорилтод хүрээгүй юмыг 50 хувь гэж хэлдэг юм уу хаашаа юм бэ? Ажилгүйдлийг 6.3 хувийн түвшинд байлгана гээд 8.3 хувь гарахаар 70 хувь биелсэн гээд байж байх юм. Энэ зорилтын биелэлт мөн үү? Ийм хариуцлагагүй юмыг бид өөгшүүлж болохгүй. Цаашдаа энэ хүмүүс хариуцлагагүй юмандаа тодорхой хариуцлага тооцох зорилгоор таныг дүгнэхдээ энэ дутуу биелсэн 35, биелээгүй 11 нийтдээ 46 төрлийн ажлын ар талд нь шалтгаан нь юу байсан юм бэ? Бодит шалтгаан байж болно. Бодит шалтгаангүй хүний хариуцлагатай холбоотой юм бол энд их бий. Тэрийг таныг гаргаж тавь гэсэн болохоос та сайдыг арга хэмжээ авах ёсгүй гээд юм яриад байх юм. Таны хэн ч сайдад арга хэмжээ ав гэж хэлээгүй шүү дээ. Ажлыг ийм байдлаар дүгнэ гэж хэлсэн. Та хийгээгүй байна. Тийм учраас энэ асуудлыг зүгээр өнгөрөөж болохгүй. Ямар саналтай байна вэ гэхээр нэгэнт ажлыг дүгнэж байгаа аудитын газар нь өөрөө хариуцлагагүй хандаж байгаа бол Улсын Их Хурал аудитын байгууллагатай хариуцлага ярих ёстой. Энэ тогтоолыг биелээгүй Ерөнхий аудитор болон өөр ямар хүмүүс байдаг юм бэ бусад хүмүүст нь хариуцлага ярих ёстой гэсэн ийм байр суурьтай байна. Ийм учраас нэгдүгээрт, энэ хүмүүс Засгийн газрын үндсэн чиглэлийн биелэлтийг хангалтгүй гэж дүгнэсэн юм байна. Үүн дээр хангалтгүй гэдэг дүн өгье Байнгын хорооноос чуулганд оруулъя. Хоёрдугаарт, энэ ажлын 52 дугаар тогтоолыг бүрэн хэрэгжүүлээгүй Ерөнхий аудиторт хариуцлага тооцох ёстой. Хэрвээ тооцох боломж байхгүй бол Байнгын хорооноос ажлын хэсэг гаргаад шалгаад дүгнэлт гаргаад хариуцлагын асуудал ярих ёстой гэсэн ийм саналтай байгааг хэлье. 


Ц.Баярсайхан: -Батсуурь гишүүн.


Ж.Батсуурь: -Тэгэхээр ер нь хууль тогтоох байгууллага Их Хурлаас Байнгын хороодоос ч гэсэн салбаруудын үйл ажиллагааны чиглэлээр гаргасан маш олон тогтоол бий. Үүнийг тухайн жилд хэрэглэх үндсэн чиглэлийг илүү ханган биелүүлэх чиглэлээр авч хэрэгжүүлэх ёстой тогтоол шийдвэрүүд гарсан гэж ойлгож байгаа. Би ганцхан 41 дүгээр тогтоолыг ярилаа шүү дээ. Тэгэхээр Хэрэг эрхлэх газраас энд хүн байна уу? Хэрэг эрхлэх газрынхан энэ тогтоолынхоо биелэлтийг маш яаралтай гаргаж бид нарын гар дээр ядаж Эдийн засгийн байнгын хорооны гишүүдийн гар дээр тавиад байх. Хоёрдугаарт, аудитынхан энэ 41 дүгээр тогтоолын хэрэгжилтэд үнэлэлт дүгнэлт өгөөч албан ёсоор. Эдийн засгийн байнгын хороо хяналт тавьж ажиллах ёстой тогтоол байсан л даа. Би үүнийг ач холбогдлоор нь эрэмбэлээд Их Хурлаас гаргасан ялангуяа тухайн цаг үетэй холбогдуулаад цаг үеийн нөхцөл байдал, улс орны эдийн засгийн нөхцөл байдалд үнэлэлт дүгнэлт өгөөд тэгээд цаашдаа эдийн засгийн хүндрэлээс гарах арга хэмжээний хөтөлбөр болгож хэрэгжүүл гэсэн байгаа. Зүгээр жирийн тогтоол биш. Тийм учраас үүнийг гаргахгүйгээр үндсэн чиглэл амжилттай хэрэгжлээ, биелсэн гэж ярьж байгаа бол туйлын өрөөсгөл шүү. Би Тлейхан гишүүнтэй адилхан үүнийг ханган биелүүлэх чиглэлээр дорвитой ажил хийсэнгүй. Төрийн албан хаагч нар маань салбарын яамд маань Хэрэг эрхлэх газар маань ч гэсэн бүгд чиг үүргээ мартчихжээ гэж хэлмээр байна. 

Юу хийх ёстой байсан юм бэ, Монголбанк энд байна уу? Монголбанкныхан ч гэсэн энэ тогтоолын чиглэлээр маш дорвитой арга хэмжээ авч хэрэгжүүлсэн байх ёстой. Энэ бол нэлээн системтэй. Байнгын хороо энэ тогтоолд үнэлэлт дүгнэлт гаргах ажлыг зохион байгуулаач дараагийн Байнгын хорооны хурал дээр гэж хэлмээр байна. Тэгээд энэ бол бас цаг үеийн хүндрэлтэй холбоотой энэ хүндрэл маань хямрал уруугаа улам гүнзгий орчихлоо гэж бид ойлгож байна. Өр зээл, өртэй өргүй гэдэг дээр маргаад явж байгаа шүү дээ. Тэгэхээр төрийн алба маань ялангуяа яамд, Хэрэг эрхлэх газрын тэр олон албан тушаалтнууд хүмүүс шат шатандаа энэ гаргасан тогтоол шийдвэрүүдээ хэрэгжүүлэх чиглэлээр өдөр бүр, алхам тутамдаа ажил зохион байгуулж байхгүй бол юу хийж байдаг юм бэ? Саяхан би хэвлэлээс харсан манай төрийн албаныхан маань чиг үүрэг гэдэг юмаа мартчихсан би ямар эрх эдлэх билээ гээд дэвээд байх юм гэж бичсэн байна лээ. Би үүнтэй санал нийлж байна. Бид энэ улс орны нөхцөл байдал тэр тусмаа эдийн засгийн энэ олон ажилгүй хүмүүс айл гэрийн үүд хаалгаар орлого гэдэг юм ерөөсөө орохоо больчихлоо шүү дээ. Та нар яриад байгаа орон сууцны зээл олгож байгаа гээд банкнууд орон сууцны зээл огт олгохгүй байгаа шүү дээ. Өр тавьсан компаниуддаа нэг орон сууц энэ хүн авах гээд байна гээд бариад ирэхээр орон сууцны зээл олгосон хэлбэрээр түрүүчийнхээ банк өөрөө тавьсан өрөө буцааж авч байгаа болохоос нэг ч иргэнд орон сууцны зээл олгохгүй байгаа шүү дээ. Энэ бол бодит үнэн. Би эдийн засагч хүн, хаана юу болоод байгааг мэдэж байгаа. Тэгж ард түмний тархийг угааж, худлаа ярьж албан тасалгааны цонхоор амьдралд сайхан харагдаж байна гэдэг ийм дүр эсгэхээ болимоор байна. Энд нэлээн олон салбарын олон хүмүүс цугласан байна. Ийм үгийг ард иргэд та бүгдэд өдөр тутам хэлэх байгаа. Тэгэхдээ тэдний дуу хоолой хүрэхгүй байгаа учраас би тодорхой бүс нутгийг төлөөлдөг болохоор энэ асуудлыг та бүхэнд хариуцлагатайгаар хэлье. Хариуцлага гэдэг юм огт байхгүй болчихсон. Би ямар үүрэгтэй гэдэг чиг үүргээ огт мартчихсан. 41 дүгээр тогтоолыг мартчихсан байгаа болов уу гэж би төсөөлөөд байна шүү дээ. Өдий болтол нэг улирал бүтэн өнгөрөөд байж байхад биелэлтийг нь гаргахгүй байгаа явдал. Тийм учраас энэ асуудалтай холбоотой өөр Байнгын хороодын салбарын маш олон тогтоолууд байгаа. Энэ болгоныг ширхэгчлэн авч үзэж анхаарлаа хандуулж би ямар чиг үүрэгтэй билээ, энэ улс орны хөгжил дэвшилд миний хийж хэрэгжүүлэх ажлаас яаж шалтгаалах билээ гэдгийг анхаарах.


Ц.Баярсайхан: -Одонтуяа гишүүн.


С.Одонтуяа: -Тэгэхээр миний хэлэх гэж байгаа санал бол ажлын дэд хэсгийнхэнд хамаарал багатай. Их Хурлын гишүүд, манай Байнгын хороо Улсын Их Хурлын үйл ажиллагаатай хамааралтай саналыг хэлмээр байна. Ер нь энэ тухайн онуудад хөгжүүлэх үндсэн чиглэл зорилтыг хэлэлцэж байгаа байдал нь өөрөө тийм тоо бөглөх гэсэн тийм зүйл болоод байгаа юм, үлбэгэр. Ямар үлбэгэр нь байна вэ гэхээр хэлэлцэж байгаа байдал нь, гишүүдийн хандаж байгаа хандлага нь дээрээс нь эндээс Засгийн газрын өөрийнх хандаж байгаа хандлага, сайд нар, төрийн нарийн бичгийн дарга нар бол энэ асуудалд олигтой хандахгүй байгаа юм. Тэгээд дэд хэсгийн хурал гэхээр хэдэн мэргэжилтнүүдээ явуулж байгаа юм. Энэ асуудлыг хэрвээ бид нар ингээд үр дүн гарахааргүй юм бол үүнийг хэлэлцээд байх шаардлага цаашдаа байгаа ч юм уу, үгүй юм уу. Үүнийгээ бид нар нэлээд бодолцох ёстой байгаа юм. Өнгөрсөн 2 жил гишүүд ер нь тогтоол гаргаад  хэрэггүй юм. Энэ их үр дүнтэй биш гээд өнгөрсөн хоёр жил тогтоол гараагүй байх. Энэ жилийн хувьд ямар ч байсан тогтоол гарах нь зүйтэй байгаа. Яагаад вэ гэхээр энэ жил онцлог жил. Сонгууль болно. Сонгуулийн дараа шинэ Засгийн газар бий болно. Тийм учраас бид нар тогтоолын төсөлдөө Засгийн газарт хандаж дараах арга хэмжээг авахыг даалгасан ийм тогтоол гаргах нь зөв. Одоо бид Сайханбилэгт даалгасан байгаа. Дараа нь залгамж чанараараа дараагийн Засгийн газар эдгээрийг хэрэгжүүлээд явах нь зүйтэй байгаа. Үүн дээр жишээ нь, тогтоолын төсөлд зорилтот арга хэмжээ бүрийнхээ хүрэх түвшин түүний биелэлтийг дүгнэх шалгуур үзүүлэлтээ тодорхой болгоё гэж оруулж ирж байгаа юм. Энэ бол тодорхой болж чадаагүй. Үргэлжлүүлэн санхүүжүүлэх зорилт арга хэмжээгээ хөрөнгө санхүүгийн дараа жилийнхээ төсвийн хуульд заавал нэмж тусгаж байх шаардлагатай байгаа юм. Дээрээс нь хяналт шинжилгээ үнэлгээ их сул байна гээд гишүүдээс санал гарлаа. Энэ үнэлгээ хийдэг журмаа шинэчилж боловсруулах нь зайлшгүй шаардлагатай байгаа. Бид нар шинэ хөгжлийн бодлого төлөвлөлтийн тухай хууль баталсан. Тэгээд 100 хувь биелсэн гээд харж байгаа арга хэмжээнүүдийн аргачлал нь сонин байна л даа. Би ганцхан жишээ аваад үзье. Импортын эмийн болон хүнсний аюулгүй байдал хангах шинэчлэлийг хийнэ гээд энэ шинэчлэлээ 100 хувь биелсэн гээд үзэж байгаа юм. Гэтэл энэ шинэчлэл чинь өөрөө 100 хувь байтугай тодорхой хувиар биелсэн байгаа. 100 хувь биелсэн гэдгээ яагаад тэгж байгаа вэ гэхээр тодорхой нэг санхүүжилт тухайн жилд тавиад тэр санхүүжилтээ өгсөн бол энэ шинэчлэл хийгдчихлээ гэж дүгнэх нь буруу гэж үзэж байгаа.


Өндөр өртөгтэй тусламж үйлчилгээг эрүүл мэндийн даатгалын сангаас санхүүжилдэг эрх зүйн орчныг бүрдүүлнэ. Энэ бол яах аргагүй бид нар эрх зүйн орчныг нь бүрдүүлчихсэн. Үүнийг энд оруулж болж байгаа. Эх орондоо чанартай оношилгоо эмчилгээ хийлгэх боломжийг бүрдүүлж, оношилгоо эмчилгээний чанарыг стандартыг шинэчилнэ гээд үүнийгээ 100 хувь биелсэн гээд үзэж байгаа юм. Тэгэхээр энэ шалгуур үзүүлэлтүүдээ  нэлээд анхаараад, нөгөөтэйгөөр Байнгын хорооны дарга аа, Их Хурлын гишүүд, Засгийн газрын гишүүд энэ асуудалд яаж бүгдээрээ сэтгэлээсээ бодитой үр дүн гарахаар хэлэлцэж шийддэг болох вэ гэдэг дээр нэлээд зүйлүүд хиймээр санагдаж байна. 


Ц.Баярсайхан: -Энхтүвшин гишүүн түр гарсан байна. Гишүүд саналаа хэллээ. Тэгэхээр санал хэлж байгаа гишүүдийн ярьж байгаа зүйлүүдэд Засгийн газрын холбогдох яамд, Хэрэг эрхлэх газрын хүмүүс бол дүгнэлт хийх ёстой байх. Цаашдаа үндсэн чиглэлийг ийм маягаар хэлэлцдэг байдалтай өөрчлөлт хийж, тодорхой эзэн хариуцагчтай болгох түрүү жилийн 2016 оны үндсэн чиглэлийг батлахтай холбогдуулаад Улсын Их Хурлын 52 дугаар тогтоол Тлейхан гишүүний яриад байгаа эзэн холбогдогчтой нь холбоотой хариуцлагын юмаа ярьж байх ёстой гэдэг энэ зармыг бид нар тууштай хэрэгжүүлэх ёстой. Зангад дарга үүн дээрээ анхаарна биз. Ер нь бол Их Хурлын харьяа байгууллагын хувьд Засгийн газрын хийж байгаа ажлуудад Их Хурлын хууль, баталсан хууль, тогтоол шийдвэрүүдийн хэрэгжилтийг хэрхэн зохион байгуулж байна вэ гэдэг дээр нэлээн нарийн шахаж өгөх ёстой байх. Ер нь төрийн албанд орсон хүн бол тэр төрийн албаны залгамж чанарыг маш сайн мэддэг байх ёстой шүү дээ. Ороод нэг жил болж байгаа гээд ажлаа мэдэхгүй сууж болохгүй, ороод нэг хонож байгаа гээд болохгүй. Өмнө нь ямар шийдвэр, чиглэлийн дагуу ажиллаж байсан юм бэ, ямар бодлого боловсруулах юм бэ гэдгийг тэр цаг минутаас нь авч явж байх тийм л чадавх төрийн албан хаагчдад байх ёстой. 


Ингээд сонгууль болно гэдэгтэй холбоогүйгээр 2017 онд цаашаа яах юм бэ, шинэ Засгийн газрын мөрийн хөтөлбөрт юуг нь тусгах юм бэ, өмнөх жилүүдэд авч явж байгаад энэ хэрэгжээгүй зүйлүүдийг яаж хэрэгжүүлэх юм бэ гэдэг зүйл дээр санаа тавьж жинхэнэ төрийн албанд ажиллаж байгаа хүмүүс шиг зүтгэх ёстой шүү дээ. Ийм зүйлийг бас анхаарах ёстой байх. Тэгээд ажлын хэсгээс энэ тогтоолын төслийг та бүхэнд тараасан байгаа. Ерөнхий сайдад үүрэг өгч байгаа. Өөрөөр хэлбэл, Үндэсний аудитын тайланд дурдсан хэрэгжсэн, хэрэгжээгүй зорилт, арга хэмжээний шалтгааныг тодорхой болгож хэрэгцээ шаардлага хөрөнгийн эх үүсвэрийг харгалзаж 2016 оныхоо үндсэн чиглэлтэй уялдуулаад гүйцээж хэрэгжүүлэх гэдэг чиглэл өгч байгаа. Хоёрдугаарт, энэ үндсэн чиглэлийн төслийг боловсруулахад Хөгжлийн бодлого, төлөвлөлтийн хууль, тогтвортой хөгжлийн үзэл баримтлал-2030 он, Засгийн газрын хөтөлбөр, төсвийн төлөвлөлт болон санхүүжилтийн бусад эх үүсвэртэй уялдуулан тухайн жилд хэрэгжих боломж бодит байдлыг харгалзан төлөвлөх, энэ дагуу хөрөнгө санхүүгийн эх үүсвэрийг төсвийнхөө хуульд суулгаж байх заалтыг, гуравдугаарт, үндсэн чиглэлийнхээ явцад нь хяналт тавьдаг зүйл дээрээ Хөгжлийн бодлого, төлөвлөлтийн хуульд заасан заалтуудын дагуу холбогдох журамдаа өөрчлөлтөөр, жишээ нь Сангийн яамны тооцоо, аудитын тооцоо, үр дүнг тооцсон тэгээд Хэрэг эрхлэх газар дээр тооцсон тоо чинь зөрж байна шүү дээ. Энэ нэг л аргачлалтай байх ёстой. Ийм зүйлүүдээ анхаараад тэгээд дөрөв дэх заалт нь, 52 дугаар тогтоолынхоо хэрэгжилтийг ер нь зохион байгуулж, холбогдох арга хэмжээ ав гэж байгаа. 52 дугаар тогтоолын 4 дүгээр заалт дээр тодорхой зааж өгсөн. Өөрөөр хэлбэл, үүрэг хариуцлагатай холбогдуулж дүгнэж байхыг үүрэг болгосон байгаа. Ийм чиглэлтэй тогтоол гаргая гэдэг ийм санал явж байгаа. Гишүүд тэгээд өөр зарчмын зөрүүтэй санал гараагүй учраас энэ тогтоолоо дэмжээд 2015 оны нийгэм, эдийн засгийн үндсэн чиглэлийг чуулганы нэгдсэн хуралдаанд хэлэлцүүлье гэсэн томьёоллоор санал хураалт явуулъя. Дэмжиж байгаа гишүүд гараа өргөнө үү. Саналаа өгье. Санал хураалт. 


Санал хураалтад 12 гишүүн оролцож, 12 гишүүн дэмжиж, 66.7 хувиар дэмжлээ. Чуулганы нэгдсэн хуралдаанд Байнгын хорооны санал, дүгнэлтийг Одонтуяа гишүүн танилцуулна. Гишүүдэд баярлалаа, ажлын хэсгийнхэнд баярлалаа. 


Сүүлийн нэг асуудал байгаа. Бурмаа сайд байна уу? Хөдөө аж ахуйн яамнаас хүмүүс байгаа юу? Хэн танилцуулах уу? Зоригт сайд танилцуулах уу? Хөдөө аж ахуйн яамны төрийн нарийн бичгийн дарга холбогдох хүмүүстэйгээ ийшээ суугаарай. 


Гурав. “Тогтоолуудад өөрчлөлт оруулах тухай” Улсын Их Хурлын тогтоолын төсөл /Засгийн газар 2016.04.12-ны өдөр өргөн мэдүүлсэн, хэлэлцэх эсэх/ 

“Үндэсний үйлдвэрлэгчдийг дэмжих, ажлын байр нэмэгдүүлэх арга хэмжээний тухай” тогтоолтой холбогдуулаад тогтоолын төсөл өргөн мэдүүлсэн байна. Тогтоолын төслийн талаар төсөл санаачлагчийн илтгэлийг Засгийн газрын гишүүн, Эрчим хүчний сайд Зоригт танилцуулна. 


Д.Зоригт: -“Үндэсний үйлдвэрлэгчдийг дэмжих, ажлын байр нэмэгдүүлэх арга хэмжээний тухай” Улсын Их Хурлын 2011 оны 30 дугаар тогтоол батлагдсанаар анх удаа малын гаралтай түүхий эдийн бэлтгэн нийлүүлэлтэд төрөөс урамшуулал олгох эрх зүйн орчин бүрдсэн. Энэ хүрээнд ноосонд урамшуулал олгож эхэлснээр хөдөө орон нутагт талаар нэг тарж үнэ цэнэгүй байсан хонины ноосыг төвлөрүүлэн үйлдвэрт нийлүүлэх механизм бий болж үндэсний түүхий эдийн хомсдолоос гарч үйл ажиллагаа нь хэвийн тасралтгүй явагддаг болж байна. Ноосны бэлтгэн нийлүүлэлтийн тогтолцоог төрийн дэмжлэгийн бодлогоор шинэчлэн өөрчилснөөр үндэсний үйлдвэрүүдийн түүхий эдийн хангалт эрс нэмэгдсэн. 2011-2015 оны хугацаанд ноос самнах, угаах, нарийн ноос, ээрмэл утасны барилгын ноосны дулаалгын материалын эсгий, эсгий эдлэлийн үйлдвэрүүд шинээр ашиглалтад орсон байна. Ноосны урамшуулал олгох явцад хоршооны гишүүн гэсэн томьёоллын үйлчлэх хугацааг сунгаж байсан ч уг томьёолол цаг хугацааны хувьд хараахан тохиромжгүй байгаа нь амьдрал дээрээс харагдаж байна. Хоршооны гишүүн малчин гэсэн нэр томьёоллоос үүдэлтэйгээр орон нутагт хийсвэр бүртгэлийн цаасны хоршоод олноор байгуулагдаж малчид урамшуулалд хамрагдахын тулд тус хоршоонд төлбөр төлж элсэх явдал гарч байгаа. 

Мөн түүнчлэн энэ үндэслэлээр 2014 онд 18.1 мянган малчин өрх үйлдвэрт тушаасан ноосондоо урамшуулал авч чадаагүй бол 2015 онд 7481 малчин үндэсний үйлдвэрт бэлтгэн нийлүүлсэн 1.1 мянган ноосонд оногдох 1.1 тэрбум ноосныхоо мөнгөн урамшууллыг авч чадахгүйд хүрээд байна. Үүнээс үүдэлтэйгээр малчдын зүгээс гомдол санал гарч байгаа. Энэхүү нөхцөл байдлыг харгалзан Засгийн газрын хуралдаан дээр хэлэлцээд Сангийн сайд, Хууль зүйн сайдтай зөвшилцөн Улсын Их Хурлын 2011 оны 30 дугаар тогтоол болон Улсын Их Хурлын 2012 оны 74 дүгээр тогтоолд өөрчлөлт оруулах тухай Улсын Их Хурлын тогтоолын төслийг шинэчлэн Засгийн газрын хуралдаанаар хэлэлцүүлэн та бүхэнд танилцуулж байна. Тогтоолын төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа. 


Ц.Баярсайхан: -“Үндэсний үйлдвэрлэгчдийг дэмжих, ажлын байр нэмэгдүүлэх арга хэмжээний тухай”, “Малчид үндэсний үйлдвэрлэгчдийг дэмжих тухай, зарим арга хэмжээний тухай” Улсын Их Хурлын тогтоолуудад өөрчлөлт оруулах Улсын Их Хурлын тогтоолын төслийн талаар танилцуулгыг хийлээ. Тогтоолын төсөлтэй холбогдуулаад оролцож байгаа ажлын хэсгийг танилцуулъя. Ариунболд Хүнс, хөдөө аж ахуйн яамны төрийн нарийн бичгийн дарга, Ганзориг Мал хамгаалах сангийн ахлах мэргэжилтэн, Цогбадрах Хүнс, хөдөө аж ахуйн яамны Санхүү, эдийн засгийн хэлтсийн дарга ийм хүмүүс оролцож байна. 

Тогтоолын төсөлтэй холбогдуулаад асуулттай гишүүд байна уу? Тлейхан гишүүн. 

А.Тлейхан: -Энэ тогтоол 2011 онд гарсан. Ажлын хэсгийн хүн л дээ. Үндэсний үйлдвэрлэлийг дэмжиж, ажлын байр нэмэгдүүлэх тухай 300 тэрбум төгрөгийн бондыг Засгийн газар гаргаад 100 тэрбумыг ноолуурын үйлдвэрт, 50 тэрбумыг ноосны үйлдвэрт, 150 тэрбум төгрөгийг жижиг дунд үйлдвэрлэлийг хөгжүүлэхэд зарцуулъя гэж жилийн 7 хувийн хүүтэй 5 жилийн хугацаатай зээл болгож өгсөн ийм шийдвэр шүү дээ. Энэ бол маш их үр дүн өгсөн. Тухайн үедээ 20 мянган төгрөгийн үнэтэй байсан ноолуур маань 70 мянган төгрөг хүрч байсан. Хэн ч  хэрэглэдэггүй хуйларч хэвтдэг байсан хонины ноос тодорхой хэмжээний урамшуулал, 22 мянган төгрөгийн урамшуулалтай болсон. Өөрийнх нь үнэ хөөрсөн. Ажлын байр нэмэгдсэн 150 тэрбум төгрөгөөр. Харамсалтай нь энэ  хөрөнгө маань нэмэгдэх ёстой. 300 тэрбум маань өнөөдөр 3 их наяд төгрөг хүрч байх ёстой байсан юм. Энэ хөрөнгөө нэмэгдүүлэхгүйгээр орхисноос хойш үндэсний үйлдвэрлэл хөгжих, нөгөө талаар ажлын байр нэмэгдүүлэх асуудал маань орхигдсон. Тэр ч байтугай шинэ Засгийн газар 2012 онд хонины килограмм тутамд үндэсний үйлдвэрт тушаасан малчны ноосонд 2000 төгрөгийн урамшуулал өгдөг байсныг 1000 болгосон. Сүүлийн үед иргэдтэй уулзаад явахад урамшуулал авч байдаг хүн цөөхөн байдаг юм байна лээ. Авахгүй гэж ярьж байна лээ. Үүнтэй холбогдуулаад нэгдүгээрт ноосны урамшуулал сүүлийн жилүүдэд ямар хэмжээний өгөгдсөн юм бэ, өгч байгаа юм уу? Ялангуяа 2015 онд, 2014 онд аль аймагт хэдий хэмжээний урамшуулал өгсөн юм бэ? Одоо үлдэгдэл мөнгө гэж юм байна уу? 1000 төгрөг нь хэвээрээ юм уу багассан юм уу? Хоёрдугаарт, арьс ширний урамшуулал нэмж өгөх ёстой байсан. Тэр өгөгдсөн үү? Цаашдаа малын гаралтай бүх түүхий эдэд өгөх ёстой чиглэл байсан юм. Сүү, мах гээд тэр маань яаж хэрэгжих юм бэ, хэрэгжих юм уу, үгүй юм уу? Энэ тогтоол маань нэлээн урт хугацаанд явах тогтоол байсан. Харин үүн дээр нэг зүйл нь сайн хэрэг. Миний ойлгож байгаагаар тогтоолд оруулж байгаа нэмэлт, өөрчлөлтөд ганцхан юм байна гэж ойлгож байна зөв үү? Сонсоорой. Урамшууллыг хоршооны гишүүн байвал өгнө, гишүүн биш жирийн малчинд өгөхгүй гэсэн ийм чиглэл байсан тэрийг нь хоршооны гишүүн гэдгийг нь хасаад жирийн малчин, мал бүхий иргэд маань урамшуулал авах боломжтой болж байгаа юм байна гэж ойлгож байна л даа. Хэрвээ ингэж байгаа бол энэ сайн, үүнийг дэмжих ёстой гэсэн байр суурьтай байгаа. Тийм учраас асуултад хариултад авч байж дараа нь саналаа хэлье. 


Ц.Баярсайхан: -Ажлын  хэсгийн 2 дугаар микрофон.

Н.Ариунболд: -Хүнс, хөдөө аж ахуйн яамны төрийн нарийн бичгийн дарга Ариунболд Тлейхан гишүүний асуултад хариулъя. Энэ жилийн тухайд улсын төсөвт 19.6  тэрбум төгрөг тусгагдсан байгаа. Энэ урамшууллыг олгоход энэ жилийн төсөвт суучихсан байгаа учраас энэ жил нийт 72131 хоршооны гишүүн малчин өрхөд ноосны урамшууллын тоо бэлэн болоод байна. Үүн дээр нэмэх нь хоршооны гишүүн бус гээд өөрөөр хэлбэл, Улсын Их Хурлын тогтоолд хоршооны гишүүн гэсэн зохицуулалт байгаагаас хамаараад 7500 малчин өрх маань хасагдах болоод байгаа юм. Тийм учраас бид нар нийлүүлээд 79612 болоход энэ жилийн төсөвт хангалттай хэмжээнд төсөвлөгдсөн учраас хоршооны гишүүн үндэсний үйлдвэрт тушаагдсан ноосонд тухайн малчид урамшуулал олгох асуудал шийдэгдэнэ. Шийдэгдсэний улмаас 19 тэрбум 354 сая төгрөг улсын төсөвт суучихсан олгогдоно. 

Өнгөрсөн жилүүдэд 2013 онд 36.6 тэрбум, 2014 онд 18.3 тэрбум төгрөг төсөвт төсөвлөгдсөн байсан нь олгогдсон. Энэ жилийн тухайд 19.3 тэрбум төгрөг олгохоор бэлэн болоод байгаа. 


Ц.Баярсайхан: -Гишүүд асуулт асууж хариулт авлаа. Санал хэлэх гишүүн байна уу? Баярлалаа. Тэгэхээр нэг тогтоолоор гурван тогтоолын асуудал хөндөж байгаа юм байна лээ. Нэг тогтоолоо бүхэлд нь хүчингүй болгоно 73.

30, 74 дүгээр тогтоолд өөрчлөлт оруулж байгаа юм. Энэ бол саяын баталсан хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хууль зөрчигдөж байна. Тийм учраас энэ техникийн алдаа гэж үзээд бид нар үүнийг Их Хурлын гишүүд бүгд дэмжих байх. Тийм учраас анхны хэлэлцүүлгээр нь батлахдаа тус тусад нь тогтоол баталъя гэдэг ийм саналтай байна. Тэгээд тогтоолын төслийг Улсын Их Хурлын нэгдсэн чуулганаар хэлэлцүүлэх нь зүйтэй  гэсэн томьёоллоор санал хураалт явуулж байна. Санал хураалт.

Санал хураалтад 12 гишүүн оролцож 100  хувийн саналаар санал дэмжигдлээ. Чуулганы нэгдсэн хуралдаанд илтгэгч нь Д.Бат-Эрдэнэ гишүүн. 

Эрхэм гишүүд ээ, нэг хүсэлт байна. Тлейхан, Батсуурь гишүүнээ. Түрүүчийн Болор сайдын ярьсан танилцуулга бол зээлийн ерөнхий хэлэлцээр учраас төмөр зам гэдгээр авъя. Энэ төмөр замаасаа зүүн тийшээ барих Сайншанд руу барих төмөр зам мөн экспортын чиглэлтэй төмөр замууд дээрээ хувааж авъя. Тэгээд зээлийн ерөнхий хэлэлцээрийг соёрхон батлах үедээ яг хэдэн километр зам ямар өртгөөр баригдах вэ гэдэг тооцооллоо тодорхой болгоё гэж ярьж байгаа юм. Тэгээд Энэтхэгийн парламентын спикер ирсэн учраас энэ үеэр гарын үсэг зурна гээд тэвдүүхэн байгаа юм байна. Тийм учраас үүнийг бид нар Байнгын хороон дээр зөвшилцөөд зөвшилцөхдөө гишүүдийнхээ гаргасан саналыг тусгаад өгчихвөл яасан юм бэ гэсэн санал байна. Тэгээд Төсвийн байнгын хороо. Тлейхан гишүүнээ санал хураагаад шийдчих юм уу? Тэгэхгүй бол Их Хурлын дарга, Ерөнхий сайдаасаа авхуулаад бүгд яриад байна. Зөвшилцье гэдэг маягаар явчихвал яасан юм бэ? Энхтүвшин гишүүнээ Энэтхэгийн Засгийн газрын 1 тэрбумын зээлийг авъя. Жилийн хүү 1.75, 20 жилийн хугацаатай 1 тэрбум тэгээд төмөр замд авъя гэсэн тийм маягаар зээлийн ерөнхий хэлэлцээрт одоо гарын үсэг зурах юм байна л даа. Тэгээд мэдээж соёрхон батлахаар орж ирдэг. Тэр үед нь ярилцаад явбал яасан юм бэ гэсэн ийм л байгаа юм. Тэгээд бид нар хамгийн эхний асуудлаар ярьж байгаад тооцоо юм алга байна гэсэн. Тэгээд сая Их Хурлын дарга ч ярьж байна, Ерөнхий сайд ч ярьж байна. Сангийн сайд бүгдээрээ энэ зээлийн ерөнхий хэлэлцээр парламентын уулзалтын үеэр спикерийн үед нь гарын үсэг зуръя гээд ярьчихсан юм байна лээ. Тэгээд бид нар зөвшилцөх тэгээд Аюулгүй байдлын байнгын хороонд хүргүүлнэ. Аюулгүй байдлын байнгын хороон дээр бол эцэслээд яахаа ярих байх. Санал хураагаагүй юм түр зуур хойшлуулъя гээд хэлчихсэн байгаа юм. Нууцаар биш, гишүүд бүгд ороод ирнэ. Та бүхэн намынхаа бүлэг дээр ярих юм уу? Санал хураагаагүй. Би та бүхний саналыг хүндэтгээд түр зуур хойшлуулъя гэсэн. Төсвийн байнгын хороо ч гэсэн зэрэгцээд хуралдах гэж байгаа. Төсвийн байнгын хороон дээр ч гэсэн бас манай ардын намын гишүүд байгаа. Тэгээд үүнийгээ эрүүл саруулаар яриад улс төр болгохгүй явбал дээр байх. 

Тэгвэл Тлейхан гишүүнээ, Батсуурь гишүүнээ, Энхтүвшин гишүүнээ та бүхэн ийм асуудал үүслээ яах вэ гэдгээ яриад шаардлагатай бол бид нар байж байя. Боломжгүй байх тийм ээ. Тэд нар яриг. Байнгын хороо хэлэлцэх асуудлаа хэлэлцэж дууслаа. Гишүүдэд баярлалаа. Эхний хэлэлцэж байгаад түр хойшлуулсан асуудлаар үдээс хойш юм уу, маргааш хуралдаж магадгүй шүү. 

Дууны бичлэгээс буулгасан:

